
Útdráttur 

Loftslagsbreytingar undanfarinna áratuga hafa, að mati sérfræðinga, leitt til vaxandi og miður 

heillavænlegra breytinga víðast hvar í heiminum. Á Íslandi hefur gætt töluverðra áhrifa af 

loftslagsbreytingum þótt í minna mæli sé en víða annars staðar. Í þessu verkefni er könnuð 

afstaða fólks til þess hvort loftslagsbreytingar og áhrif þeirra komi á mismunandi hátt niður á 

kynjunum.  

Í ritgerðinni er fjallað almennt um loftslagsbreytingar í heiminum auk þess sem rakin eru 

ákvæði laga og alþjóðlegra samninga sem gerðir hafa verið á þessu sviði. Mannfræðileg 

umræða og kynjamálefni tengd loftslagsmálefnum eru kynnt til sögunnar og gerð er grein 

fyrir þeim kenningum sem stuðst er við í rannsókninni. 

Rannsóknin var framkvæmd með vettvangsathugun, viðtölum og spurningalistum og svörin 

síðan skoðuð innan ramma fræðilegrar umfjöllunar.  

Niðurstöður rannsóknarinnar sýndu að flestir sem tóku þátt í rannsókninni hafa býsna sterkar 

skoðanir á loftslagsmálefnum en að skoðanir eru mismunandi eftir aldri og búsetu. Flestir 

voru þeirrar skoðunar að breytingarnar sem hefðu átt sér stað kæmu með mismunandi hætti 

niður á kynjunum. Svör þátttakenda bentu til þess að konur hefðu meiri áhyggjur af 

loftslagsbreytingum en karlar og að eldra fólk velti þessum málum fyrir sér af meiri alvöru en 

yngra fólk.  

Lykilorð: kvennamannfræði; vistfemínismi; loftslagsbreytingar; kynjasjónarmið; kynjaáhrif; 

vistkerfið. 

Abstract 

The climate change that has occurred over the past few decades has, according to experts, 

brought about increasing and undesirable changes in most parts of the world. Climate change 

has had a considerable impact in Iceland, albeit less noticeable than in many other regions. 

This study explores people´s attitudes towards the proposition that climate change has 

different effects on women and men. 

This thesis discusses climate change across the world in general and gives an account of the 

legislation passed and international agreements concluded in this field. Anthropological 

discourse and gender issues related to climate change are introduced and the theoretical basis 

of the study is explained. 

The study was conducted through fieldwork, interviews and the use of questionnaires and the 

responses were then examined within the framework of theoretical discussion. 

The results reveal that most of the subjects who participated in the study had some fairly 

strong opinions on climate issues although opinions varied according to age and geographic 

region.  Most of the subjects believed that the changes that have occurred, affect women and 

men differently. Their responses suggest that women tend to be more concerned about climate 

change than men and that older people think more seriously about these issues than younger 

people. 

Key words: Feminist anthropology, ecofeminism, climate change, gender perspectives, gender 

impact, ecosystem. 

Formáli 

Ritgerð þessi er lokaverkefni mitt til meistaraprófs í mannfræði við félags- og 

mannvísindadeild Háskóla Íslands. Ritgerðin er metin til 30 eininga (ECTS). Leiðbeinandi var 

dr. Sigríður Dúna Kristmundsdóttir, prófessor í mannfræði við félags- og mannvísindadeild 

Háskóla Íslands. Henni vil ég færa mínar bestu þakkir fyrir góða leiðsögn og aðstoð við 

verkefnið. Þátttakendum mínum og viðmælendum þakka ég kærlega fyrir þeirra hlut. 

Eiginmanni mínum, Guðna Péturssyni, og fjölskyldunni, svo og góðri vinkonu minni, 

Ingibjörgu Briem, þakka ég frábæran stuðning og þolinmæði síðustu ár.  



7 

Efnisyfirlit 

Útdráttur ..................................................................................................................................... 4 

Abstract ...................................................................................................................................... 5 

Formáli ....................................................................................................................................... 6 

Inngangur ................................................................................................................................... 9 

1 Loftslagsumræða ............................................................................................................... 13 

1.1 Upphaf umræðna um loftslagsbreytingar .................................................................. 13 

1.2 Ísland og loftslagsbreytingar ..................................................................................... 15 

1.3 Lög um loftslagsmál á Íslandi ................................................................................... 16 

1.4 Endurnýjanleg orka .................................................................................................... 16 

1.5 Ísland og Norðurslóðir ............................................................................................... 17 

1.6 Loftslagssamningur Sameinuðu þjóðanna ................................................................. 18 

1.7 Kýótó-bókunin - viðbótarsamningur ......................................................................... 18 

1.8 Siðfræðin varðandi loftslagsbreytingar ..................................................................... 19 

1.9 Mannfræðileg umræða og loftslagsbreytingar ........................................................... 20 

1.10 Áhugi á norðurskautinu og auðlindasamstarf ............................................................ 21 

2 Kynjaumræða og mannfræði ............................................................................................. 23 

2.1 Íslensk stjórnvöld, kyn og loftslagsmálefni ............................................................... 23 

2.2 Loftslagsbreytingar og kynjaáhrif ............................................................................. 23 

2.3 Kynjamynd Norðurheimskautsins ............................................................................. 24 

2.4 Loftslagsmálefni á Norðurlöndum............................................................................. 25 

2.5 Kvennamannfræðin ................................................................................................... 26 

2.6 Náttúrutenging konunnar ........................................................................................... 26 

2.7 Vistfemínismi ............................................................................................................ 27 

3 Kenningar .......................................................................................................................... 29 

3.1 Almenn umræða ........................................................................................................ 29 

3.2 Stjórnmál og loftslagsbreytingar ............................................................................... 31 

3.3 Afleiðing og ávinningur loftslagsbreytinga ............................................................... 32 

3.4 Tvíhyggjan: maður og náttúra ................................................................................... 34 

4 Etnógrafían ........................................................................................................................ 36 

4.1 Rannsóknaraðferð ...................................................................................................... 37 

4.1.1 Svör við spurningalista ................................................................................... 38 

4.1.2 Sérfræðiviðtöl ................................................................................................. 48 

4.1.3 Vettvangsathugun á Hlemmi .......................................................................... 50 

5 Umræða ............................................................................................................................. 53 

5.1 Ójöfn staða kynjanna ................................................................................................. 53 



8 

5.2 Veðurfar og atvinnuhættir ......................................................................................... 55 

5.3 Hegðun kynjanna ....................................................................................................... 56 

5.4 Ávinningur Íslands .................................................................................................... 58 

5.5 Suðrið og norðrið ....................................................................................................... 59 

Niðurstöður ............................................................................................................................... 61 

Lokaorð .................................................................................................................................... 64 

Heimildir: ................................................................................................................................. 65 

 



9 

Inngangur 

Valið á rannsóknarspurningu minni og viðfangsefni meistararitgerðarinnar er tilkomið vegna 

áhuga míns á því fyrirbæri sem kallast loftslagsbreytingar. Hlýnun jarðar hefur orðið mér æ 

hugleiknari í seinni tíð, og þá sérstaklega eftir að ég sótti námskeið sem nefndist 

Umhverfismannfræði í BA námi mínu og meðal annars fjallaði um yfirstandandi 

loftslagsbreytingar og áhrif þeirra á fólk víða um heim.  

Áður hafði ég séð myndina An Inconvenient Truth sem gerð var árið 2006 af fyrrverandi 

varaforseta Bandaríkjanna, Al Gore, en hann er mikill baráttumaður fyrir aðgerðum gegn 

loftslagsbreytingum. Myndin vann til Óskarsverðlauna árið 2006 og vakti hún mikla umræðu 

um loftslagsmálefni vegna upplýsinga sem þar komu fram og sýndu fram á áhrif hitabreytinga 

um allan heim. Einnig hef ég, eins og flestir íbúar jarðarinnar, fundið fyrir þó nokkrum 

veðurfarsbreytingum undanfarna áratugi. Þótt við sem búum á Íslandi höfum ekki orðið fyrir 

miklum náttúruhamförum af þeirra völdum hafa þær haft alvarlegar afleiðingar fyrir íbúa 

annarra landa. Þó hefur heyrst í þessu sambandi að Íslendingar eigi að öllum líkindum eftir að 

finna fyrir aukinni eldgosatíðni vegna bráðnunar jökla í framtíðinni, en um það verður ekki 

sérstaklega fjallað hér.  

Markmið rannsóknar minnar er að kanna hvort og þá hvernig karlar og konur geti haft 

mismunandi áhrif á vistkerfið og þar með loftslagshlýnunina. Þótt loftslagsmálefni hafi verið 

á borði íslenskra stjórnvalda í mörg ár hefur ekki verið fjallað mikið um það á almennum 

vettvangi hvernig þetta getur snert konur og karla á ólíkan hátt, bæði sem gerendur og 

þolendur, fyrr en allra síðustu misserin.  

Á meðan ég vann að ritgerðinni skrifaði umhverfis- og auðlindaráðherra Íslands nokkrar 

greinar um loftslagsmálefni og fjallaði þar, meðal annars, um nýjustu loftslagsráðstefnu 

Sameinuðu þjóðanna sem haldin var í Doha í desember 2012. Þar komu fram áhyggjur 

umhverfis- og auðlindaráðherra af því hversu dregist hefur að taka erfiðar ákvarðanir til að 

afstýra þeirri ógn sem stafar af loftslagsbreytingum. Ekki síst snúast áhyggjur ráðherra um 

bráðnun hafísins á norðurskautinu, sem er eitt skýrasta dæmið um loftslagshlýnunina á 

norðurhveli jarðar og áhrif hennar á umhverfið. Í grein sinni bendir ráðherra á að Íslendingar 

þurfi að búa sig undir auknar kröfur í loftslagsmálum í framtíðinni og að það eigi ekki síður 

við um alla heimsbyggðina (Svandís Svavarsdóttir, 2012b). 

Þann 16. febrúar 2005 tók Kýótó-bókunin gildi en hún er meðal umfangmestu sáttmála sem 

þjóðir heims hafa gert til dagsins í dag. Ísland skuldbatt sig þá til að draga úr losun 

gróðurhúsalofttegunda en vegna sérstöðu Íslands í nýtingu sjálfbærrar orku til húshitunar 

fengu Íslendingar meira svigrúm en aðrar iðnaðarþjóðir til aukinnar losunar við upphaf 

samningsins. Vegna þessara rúmu heimilda virðist sem innan stjórnsýslunnar hafi skort 

nokkuð á metnaðarfulla eftirfylgni til að bregðast við loftslagsbreytingum þá strax (Auður 

Ingólfsdóttir, 2005). 

Á fyrrnefndri loftslagsráðstefnu Sameinuðu þjóðanna í Doha í desember 2012 var samþykkt 

að framlengja Kýótó-bókunina til ársins 2020. Fyrsta skuldbindingartímabili lauk í árslok 

2012. Auk framlengingar Kýótó-bókunarinnar voru ýmsar samþykktir gerðar á ráðstefnunni 

sem lúta m.a. að því að auka loftslagstengda fjárhagsaðstoð til þróunarríkja og þá tók Ísland á 

sig skuldbindingu, ásamt ríkjum Evrópusambandsins, um aukna takmörkun á losun á öðru 

tímabili Kýótó-samningsins, en það gildir til ársins 2020. Nýmæli er að ríkin taka á sig 

sameiginlegar skuldbindingar um að draga úr losun um 20% og þurfa því að semja sín á milli 

um það hverjar skuldbindingar þeirra verða (Umhverfis- og auðlindaráðuneytið, 2012b). 

Því er nauðsynlegt fyrir okkur Íslendinga að laga okkur að þeim breytingum sem hugsanlega 

verða vegna loftslagsbreytinga og skoða hvernig við mannfólkið getum í sameiningu reynt að 

minnka skaðann sem hætta er á að þegar sé orðinn eða geti orðið í framtíðinni. Nauðsynlegt er 

að kortleggja hvar vandamálið liggur í athöfnum okkar dags daglega svo að hægt verði að 

gera viðeigandi ráðstafanir til að komandi kynslóðir fái notið sömu gæða hér á jörðinni og við 

höfum notið hingað til.  

Í erlendum rannsóknum hefur víða komið fram að loftslagsbreytingarnar komi harðar niður á 

konum en körlum. Sérstaklega á það við í samfélögum þar sem frumgreinar eru stundaðar og 

þar sem konur eru oftar en ekki sá aðili sem sér um fæðuöflun og daglega umsjá heimilis en 

karlar dvelja oft að heiman vegna vinnu. Víða í Afríku er talið að afleiðingar 

loftslagsbreytinga muni óhjákvæmilega koma niður á menntun barna og þá sérstaklega 

stúlkubarna vegna þess að stúlkur hjálpa mikið til við heimilishaldið. Einnig þurfi þær að fara 

um lengri veg að nálgast ýmsar nauðsynjar eins og vatn og þar af leiðandi gefist 

stúlkubörnum minni tími til að sinna skólanámi. 

Í þingsályktun um áætlun í jafnréttismálun til fjögurra ára, sem var samþykkt á Alþingi þann 

19. maí 2011, kemur fram að stefna stjórnvalda sé að halda kynjasjónarmiðum á lofti í 

samningaviðræðum um loftslagsmálefni eins og þau hafi lagt áherslu á fram að þessu á 

alþjóðaráðstefnum um loftslagsmálefni. Enn fremur leggja stjórnvöld áherslu á að kynna 

mikilvægi kynjasjónarmiða hvað varðar loftslagsmálefnin innanlands sem og mikilvægi 

kynjasjónarmiða í alþjóðlegri þróunarsamvinnu Íslands (Þingskjal 1480, 2010-2011).  

Í sambandi við kynningu á mikilvægi kynjasjónarmiða innanlands kemur fram að leggja skuli 

áherslu á að könnuð verði áhrif þeirra þátta í hegðun kynjanna hér á landi sem leiða til 

aukinna áhrifa gróðurhúsalofttegunda með það að leiðarljósi að skoða með hvaða hætti megi 

draga úr loftslagsáhrifum (Þingskjal 1480, 2010-2011). Þannig viðurkenna íslensk stjórnvöld 

mikilvægi þess að skoða þessi mál með tilliti til kynjanna.  

Markmið þessarar rannsóknar er að hún verði framlag mitt til að auka þekkingu okkar að 

þessu leyti og sporna við frekari umhverfisáhrifum og minnka þar með skaðann sem þegar er 

orðinn. Að mínu mati er mikilvægt að hver kynslóð skili vistkerfinu í því ástandi sem við því 

var tekið til næstu kynslóðar og þetta verður því að hafa í huga við alla ákvarðanatöku sem 

varðar umhverfið.  

Rannsóknarspurningin er eftirfarandi: Konur og karlar, þolendur og gerendur. Á hvaða hátt 

geta loftslagsbreytingar haft mismunandi áhrif á kynin? Eru konur og karlar misjafnlega sett 

gagnvart áhrifum loftslagsbreytinga? Framangreind spurning hefur verið leiðarljós 

ritgerðarinnar þótt fleira hafi rekið á fjörur mínar í rannsókninni.  

Ritgerðinni er skipt upp í 6 kafla að undanskildum útdrætti, ágripi á ensku, formála og 

inngangi. Fyrsti kafli fjallar um loftslagsumræðuna og skiptist í undirkafla sem fjalla um lög 

um loftslagsmálefni á Íslandi; endurnýjanlega orku á Íslandi; Ísland og norðurslóðir; 

loftslagssamning Sameinuðu þjóðanna; Kýótó-bókunina; siðfræðilega umræðu og 

loftslagsbreytingar; mannfræðilega umræðu og loftslagsbreytingar og áhuga á norðurskautinu 

og auðlindasamstarfi.  

Í 2. kafla eru kynjaumræðunni í mannfræði gerð skil og skiptist sá kafli í sjö undirkafla þar 

sem farið er yfir afstöðu íslenskra stjórnvalda varðandi kyn og loftslagsmálefni; 

loftslagsbreytingar og kynjaáhrif; kynjamynd norðurheimskautsins; loftslagsmálefni á 

Norðurlöndum; kvennamannfræðina; náttúrutengingu konunnar og vistfemínisma.  

3. kafli fjallar um kenningar og skiptist í fjóra undirkafla: almenna umræðu; stjórnmál og 

loftslagsbreytingar; ávinning og afleiðingar loftslagsbreytinga og að síðustu er fjallað um 

tvíhyggjuna mann og náttúru. 

4. kafli fjallar um etnógrafíu og rannsóknaraðferð sem síðan skiptist í þrjá undirkafla; 

útsendan spurningalista; sérfræðiviðtöl og vettvangsskoðun á Hlemmi.  

5. kafli er umræðukafli rannsóknarinnar og skiptist í fimm undirkafla: ójöfn staða kynjanna; 

veðurfar og atvinnuhættir; kynbundið atferli; ávinningur Íslands; suðrið og norðrið.  

Að síðustu eru niðurstöðukafli og lokaorð ritgerðarinnar þar sem fjallað er um þann 

þekkingargrunn sem varð til í rannsókninni. 

1 Loftslagsumræða 

Ekki eru allir á sama máli um það hvort hlýnun jarðar sé af mannavöldum eða sé eðlilegur 

gangur náttúrunnar. Iðnvæðingu nútímans hefur verið kennt um þessar breytingar á veðurfari 

en maðurinn hefur gengið svo á skóglendi jarðar að því tekst ekki að binda kolefnin í 

andrúmsloftinu. Í erlendri umfjöllun um loftslagsbreytingar er ýmist talað um climate change 

eða clobal warming. Hér á landi er aðallega talað um loftslagsbreytingar og hlýnun jarðar. 

Hér verður aðallega notað orðið loftslagsbreytingar. Fyrst verður fjallað um upphaf 

loftslagsumræðna meðal vísindamanna. Þá verður skoðað hvað íslensk stjórnvöld hafa verið 

að gera undanfarin ár og sagt er frá loftslagssamningnum sem samþykktur var á sínum tíma. 

Fjallað verður um Ísland og Norðurlöndin og sameiginlega stefnu þeirra og hvað er á döfinni í 

umhverfismálum á Norðurlöndum. Að síðustu er fjallað um norðurskautssvæðið, en þar hafa 

orðið miklar breytingar sem snerta jarðarbúa og ekki eru allir sammála um hvort þær séu 

jákvæðar eða neikvæðar.  

1.1 Upphaf umræðna um loftslagsbreytingar 

Það er nokkuð langt síðan farið var að tala um loftslagsbreytingar. Vísindamenn höfðu 

uppgötvað að veðurfarsbreytingar hefðu orðið fyrr á öldum og voru þær nefndar ísaldir 

fortíðar. Það er því ljóst að loftslagsbreytingar eru ekki nýjar af nálinni heldur hafa einnig átt 

sér stað áður fyrr. Veðurfarsbreytingar fortíðar hafa verið tengdar breytingum í himinhvolfinu, 

þar á meðal sólarhita eða breytingum á jarðskorpunni eins og eldgosavirkni, 

jarðskorpuhreyfingum, breytingum á flekaskilum og svo breyttum vindáttum og 

sjávarstraumum. Einnig var leitt líkum að því að breytingar gætu átt sér stað í andrúmsloftinu 

en þá umræðu má rekja aftur til ársins 1896 er sænskur vísindamaður að nafni Svante 

Arrhenius varpaði þeirri hugmynd fram að brennsla jarðefnaeldsneytis yki koltvísýring (CO₂) 

í andrúmsloftinu og við það myndi meðalhitastig jarðar hækka. Þessi kenning var ekki 

viðurkennd af vísindasamfélaginu á þeim tíma þar sem vísindin á bak við kenninguna voru 

ekki nægilega þekkt. Hún vakti því ekki athygli fyrr en nokkrum áratugum síðar (Halldór 

Björnsson, 2008).  

Það var svo á fjórða áratug síðustu aldar að vísindamenn tóku eftir vaxandi hlýnun á 

vesturhveli jarðar, nánar tiltekið í Bandaríkjunum og á svæðinu umhverfis Norður-Atlantshaf. 

Á þeim tíma veltu menn þessum breytingum fyrir sér og töldu þær tímabundnar þótt breskur 

vísindamaður að nafni G. S. Callander hefði safnað hitameðaltölum víða að sem hefðu 

sannfært hann um það að um hnattræna hlýnun væri að ræða. Þessi uppgötvun Callanders 

vakti síðan áhuga á gróðurhúsakenningum Arrheniusar áratugum áður. Síðan liðu áratugir 

áður en vísindamenn gáfu kenningum Callanders frekari gaum, en þá var komin til sögunnar 

betri tækni til mælinga. Með rannsóknum komust vísindamenn að því að ályktanir Callanders 

væru réttar og magn CO₂ hefði verið að aukast í lofthjúpnum sem að öllum líkindum leiddi til 

loftslagshlýnunar (Halldór Björnsson, 2008).  

Síðan þetta var hefur vísindunum fleygt fram og ljóst er að meðalhiti jarðar getur hækkað um 

nokkrar gráður innan hundrað ára af völdum útblásturs CO₂. Í byrjun þótti ekki ástæða til að 

hafa áhyggjur af þessari þróun. Á áttunda áratugnum vaknaði hins vegar umhverfisvitund 

fólks og uggur jókst um athafnir mannsins og áhrifa hans á umhverfið. Áhyggjur vegna 

mengunar af mannavöldum jukust þegar áhrif hennar á andrúmsloftið urðu ljós. Ekki voru 

allir á eitt sáttir um það hvort um hlýnun eða kólnun á jörðinni væri að ræða á þessum tíma og 

spár voru nokkuð ýktar, hvort sem talað var um komandi ísöld eða mikla jökulbráðnun. 

Vísindamenn gátu þó verið sammála um eitt, en það var hversu litla þekkingu þeir hefðu á 

loftslagskerfum jarðarinnar. Það varð til þess að þeir hófu söfnun loftslagsgagna og stendur sú 

söfnun enn yfir (Loftslag.is, 2012). 

Halldór Björnsson (2008) bendir á að innan veðurfræði og haffræði sé löng hefð fyrir 

vísindasamstarfi þjóða. Þegar umræðan um þessar breytingar komst í hámæli aftur var ljóst að 

það þyrfti formlegan vettvang ríkja heims um loftslagsmálefni. Fyrir tilstuðlan 

Umhverfisstofnunar Sameinuðu þjóðanna (UNEP) og Alþjóðaveðurfræðistofnunarinnar 

(WMO) var því stofnuð milliríkjanefnd um loftslagsbreytingar (IPCC). Nefndinni var falið að 

fylgjast með þekkingu á auknum gróðurhúsaáhrifum og loftslagsbreytingum (Halldór 

Björnsson, 2008). 

Fyrsta úttekt þessarar milliríkjanefndar kom út árið 1990 og þar kom fram að hitabreytingar á 

síðustu 100 árum væru í meginatriðum sambærilegar því sem spáð hefði verið um en þar með 

var ekki viðurkennt að breytingarnar væru af mannavöldum heldur gæti verið um náttúrulegan 

breytileika að ræða. Næsta úttekt var gerð árið 1995 og mátti þá merkja áhyggjur 

vísindanefndarinnar af áhrifum mannkynsins á loftslagið. Þegar þriðja úttekt 

vísindanefndarinnar kom út árið 2001 má segja að kenningin um hlýnun jarðar hafi verið 

orðin fullmótuð því þar hélt nefndin því fram að ný og aukin gögn sýndu áhrif mannkyns á 

loftslagsbreytingar síðustu 50 ára. Fjórða úttektin var síðan gerð árið 2007 og þar kom skýrt 

fram að enginn vafi léki á því að hlýnun með auknum gróðurhúsaáhrifum ætti sér stað og væri 

mjög líklega af mannavöldum (Halldór Björnsson, 2008). Með yfirlýsingunni árið 2001 og 

síðan 2007 er það opinberlega viðurkennt að hlýnun jarðar sé orðin alvarlegt vandamál fyrir 

allt mannkyn.   

1.2 Ísland og loftslagsbreytingar 

Á Íslandi hefur meðalhitinn sveiflast mun meira en hnattræni meðalhitinn. Í kjölfar 

hlýnunarinnar síðustu áratugina hefur orðið breyting á náttúru Íslands og greinilegast sýnir 

hop jökla hversu mjög veður hefur hlýnað á þessum tíma. Skriðjöklarnir eru mislengi að 

bregðast við breytingunum á loftslaginu og í sumum jöklum kemur fram tímabundið skeið 

sem nefnist framhlaup, en við það gengur jökullinn hratt fram en þynnist síðan í kjölfarið. 

Aðrir jöklar hafa gengið fram á síðasta kuldaskeiði en hopað síðan á hlýindaskeiðum. Nú er 

svo komið að allir jöklar sem ekki eru í framhlaupi hopa hratt við hlýnunina. Við þetta 

breytast vatnsföllin og hefur hlýnunin einnig breytt árstíðasveiflu afrennslis vatnsfalla þar sem 

snjóbráðar gætir (Halldór Björnsson, 2008).  

Gróðurfar hefur einnig tekið breytingum hér á landi við loftslagshlýnunina síðustu áratugina. Í 

því sambandi má nefna vaxtarmörk birkis sem færst hafa ofar í landið. Dýralífið fylgir 

gróðurfarinu og síðustu árin hafa ýmsar tegundir framandi fuglategunda numið hér land. Það 

má einnig þakka aukinni skógrækt sem áhersla hefur verið lögð á undanfarna áratugi. Ekki má 

gleyma því að ýmsar fuglategundir og fiskistofnar geta átt undir högg að sækja við þessar 

breytingar. Sumar tegundir hafa þannig horfið héðan þar sem lífsskilyrði þeirra versnuðu. Um 

það hefur verið kennt hruni ætisstofna í sjónum, eins og til dæmis sandsílisstofnsins sem er að 

hverfa frá landinu. Ekkert er þó enn fast í hendi um ástæðu fyrir hruni þess stofns (Halldór 

Björnsson, 2008).  

Halldór Björnsson (2008) bendir á að líklega hlýni meira yfir meginlöndunum en 

heimshöfunum og megi búast við því að hlýnunin verði hvað mest yfir heimskautasvæðum 

norðursins. Lega Íslands sé að mestu utan hlýnunarinnar og þar af leiðandi verði hún minni 

hér á landi. Býst hann við áframhaldi á þeim afleiðingum sem þegar eru hafnar og muni því 

jöklarnir láta stórlega á sjá næstu áratugina. Þá muni mikið vatnsmagn leysast úr læðingi 

meðan á bráðnun jöklanna stendur en síðan stórlega minnka á seinni hluta aldarinnar þegar 

jökulbráðnunin verður gengin yfir. Við þetta muni sjávarborð hækka og landið rísa á 

suðvesturhorninu og því fylgi hækkað sjávarborð. Þar af leiðandi sé hætta á aukinni 

eldgosatíðni hér á landi með tilheyrandi óþægindum fyrir Íslendinga og íbúa nálægra svæða. 

Til viðbótar dregur úr hafís en hugsanlegt er að borgarísjökum frá Grænlandi fjölgi með 

aukinni bráðnun Grænlandsjökuls. Þetta ástand getur skapað hættu fyrir sjófarendur á 

siglingarleiðinni fyrir vestan landið en mun ekki hafa áhrif á veðurfar eins og ef um hafís væri 

að ræða. 

1.3 Lög um loftslagsmál á Íslandi 

Fyrsta heildarlöggjöfin um loftslagsmálefni var samþykkt á Alþingi á þessu ári og kemur í 

stað laga nr. 65/2007 um losun gróðurhúsalofttegunda. Þessi samþykkt markar tímamót í 

loftslagsmálefnum Íslendinga og er þetta fyrsta heildstæða löggjöfin á sviði loftslagsmála 

hérlendis. Markmið lagasetningarinnar er tvíþætt, annars vegar að setja heildarlöggjöf um 

loftslagsmál og hins vegar að sýna fram á mikilvægi málaflokksins meðal umhverfismála. 

Lagasetningin markar loftslagsmálefnum viðeigandi stöðu í íslenskri löggjöf og með henni er 

stigið skref í þá átt að setja undir einn hatt sem flestar reglur er varða loftslagsvanda 

samtímans.  

Hins vegar er markmiðið að innleiða ESB-reglur um losunarheimildir sem eru hluti af EES-

samningnum. Með innleiðingu reglnanna getur Ísland haft tekjur af því viðskiptakerfi sem 

tíðkast um sölu losunarheimilda á uppboði á almennum markaði. Nýmæli í fyrrgreindum 

lögum er að fest er í lög skylda til að gera aðgerðaáætlun í loftslagsmálum, kostnaðarmeta 

hana og endurmeta með reglubundnum hætti. Þá er einnig kveðið á um stofnun loftslagssjóðs 

í þeim tilgangi að styðja við þau verkefni er stuðlað geti að minnkun gróðurhúsalofttegunda, 

aðlögun að afleiðingum loftslagsbreytinga og aukinni þekkingu almennings á 

loftslagsbreytingum af mannavöldum, afleiðingum þeirra og mögulegum aðgerðum til að 

sporna gegn loftslagsbreytingum. Aðlögun að loftslagsbreytingum hefur ekki verið áður að 

finna í íslenskum lögum og því um mikið framfaraskref að ræða í þessum málaflokki. 

Framundan eru samfara þessum lögum miklar breytingar vegna ESB-viðskiptakerfisins um 

losunarheimildir í íslensku viðskiptaumhverfi þar sem nær allur iðnaður á Íslandi sem losar 

gróðurhúsalofttegundir þarf að eiga losunarheimildir í samræmi við losun sína (Umhverfis- og 

auðlindaráðuneytið, 2012a). 

1.4 Endurnýjanleg orka  

Ísland er eitt fárra landa sem byggir mestan hluta orkunotkunar þjóðarinnar á 

endurnýjanlegum orkugjöfum eða um 85%. Orkunotkun er einnig byggð á vatnsafli og 

innfluttu eldsneyti. Það kemur fram á vef rammaáætlunar (Rammaáætlun um vernd og 

nýtingu náttúrusvæða með áherslu á vatnsafl og jarðhitasvæði, 2012) að orkunotkun á hvern 

íbúa hérlendis er með því mesta sem þekkist í heiminum. Það á einnig um hlutfall 

endurnýjanlegrar orku sem er langtum hærra hjá okkur en öðrum sambærilegum þjóðum. Það 

sem munar mestu hér er notkun endurnýjanlegs jarðvarma en hann er notaður að mestu leyti 

til húsahitunar. Jarðhitinn hérlendis er að mestu leyti sjálfbær orkulind sem byggð er á orku úr 

iðrum jarðar. Til að tryggja sjálfbærni orkulinda verður að tryggja að ekki sé gengið nærri 

auðlindinni. Það sama gildir um vatnsaflsvirkjanir, sem eru sjálfbærar orkulindir byggðar á 

úrkomu og streymi vatnsfalla. Ekki er hægt að fullyrða að orkulindir séu óþrjótandi á Íslandi 

en mat á umfangi og afli orkulinda er háð mörgum óvissuþáttum í náttúrunni. Þegar mæta þarf 

vaxandi orkuþörf, samhliða ótta við loftslagsbreytingar, verður endurnýjanleg orka 

verðmætari. Rammaáætlun um nýtingu vatnsafls og jarðvarma gegnir því mikilvægu 

hlutverki við að koma í veg fyrir að gengið sé of langt í virkjanamálum.  

Með notkun sinni á endurnýjanlegri orku eru Íslendingar mjög sjálfbærir og sé skynsamlega á 

málum haldið ætti að takast að skila þessari auðlind óskemmdri til komandi kynslóða. Þetta 

ætti því að gefa okkur forskot í grænu hagkerfi en jafnframt þurfum við að gæta þess að láta 

ekki utanaðkomandi þrýsting leiða okkur á villigötur og við þurfum að passa þessa auðlind 

eins og sjáaldur augna okkar (Rammaáætlun um vernd og nýtingu náttúrusvæða með áherslu 

á vatnsafl og jarðhitasvæði, 2012). 

1.5 Ísland og Norðurslóðir 

Í nefndaráliti frá Utanríkismálanefnd á 139. löggjafarþingi 2010–2011 er fjallað um hlýnun 

norðurslóða og bráðnun íshellunnar á norðurskautinu. Nefndin telur að þróunin muni hafa 

jákvæða efnahagslega þýðingu fyrir Ísland ef fram fer sem horfir. Í álitinu kemur fram að í 

þeim breytingum sem standa yfir á Norðurslóðum felist bæði tækifæri og vandi fyrir Ísland. 

Ísland þurfi á komandi árum að leggja þunga áherslu á verndun lífríkisins á þessu svæði, þar á 

meðal ábyrga umgengni og sjálfbæra nýtingu þeirra náttúruauðlinda sem á svæðinu munu 

finnast. Ísland verði, ekki síður en önnur ríki, að reiða sig á viðkvæm náttúrugæði og því þurfi 

stjórnvöld að vinna að því að efla vitund þjóða um þær hættur sem framundan eru vegna 

bráðnunar heimskautaísins og afleiðingarnar fyrir vistkerfi, umhverfi og náttúru norðurslóða. 

Samstarf sé nauðsynlegt á vettvangi loftslagssamnings Sameinuðu þjóðanna og við aðrar 

þjóðir sem málið varðar á norðurhveli jarðar. Nefndin vísaði einnig til skýrslu sem unnin var 

2004 um áhrif loftslagsbreytinga á norðurskautssvæðinu, Arctic Climate Impact Assessment 

(ACIA). Sú skýrsla vakti á sínum tíma mikla athygli og hefur síðan verið grunnur alþjóðlegrar 

umræðu um loftslagsbreytingar á norðurslóðum (Þingskjal 1094, 2010-2011).  

1.6 Loftslagssamningur Sameinuðu þjóðanna 

Á vef umhverfis- og auðlindaráðuneytisins má finna gögn sem varða Loftslagssamning 

Sameinuðu þjóðanna ásamt útdráttum frá loftslagsráðstefnum sem haldnar hafa verið síðustu 

árin. Þrátt fyrir mikilvægi þessa málaflokks hefur gengið illa fyrir þjóðir heimsins að komast 

að samkomulagi (Utanríkisráðuneytið, 2012).  

Loftslagssamningur Sameinuðu þjóðanna, United Nations Framework Convention on Climate 

Change, UNFCCC, var samþykktur árið 1992 og tók hann gildi tveimur árum síðar. 

Samningurinn er rammasamningur um viðbrögð við áætluðum loftslagsbreytingum. Hann er 

stefnumarkandi en hefur ekki að geyma lagaleg bindandi ákvæði um skuldbindingar um losun 

gróðurhúsalofttegunda. Fljótlega varð séð að nauðsynlegt yrði að gera viðbótarsamning við 

loftslagssamninginn. Það var gert með Kýótó-bókuninni sem í eru skuldbindandi ákvæði um 

útstreymi gróðurhúsalofttegunda hvað iðnríkin varðar. Markmið loftslagssamningsins var á 

sínum tíma að koma í veg fyrir hættulega röskun á loftslagskerfinu af mannavöldum svo að 

matvælaframleiðslunni í heiminum yrði ekki ógnað. Jafnframt er markmið hans að auðvelda 

alþjóðlega samvinnu um félagslega og efnahagslega aðstoð við íbúa svæða sem kunna að 

verða fyrir barðinu á loftslagsbreytingum (Utanríkisráðuneytið, 2012).  

1.7 Kýótó-bókunin - viðbótarsamningur 

Aðalmarkmið Kýótó-bókunarinnar er að vinna að því að draga úr og takmarka losun 

gróðurhúsalofttegunda. Flestöll aðildarríki Sameinuðu þjóðanna, eða 192 ríki, hafa fullgilt 

loftslagssamninginn og 183 ríki eru aðildarríki Kýótó-bókunarinnar. Aðildarríki Kýótó-

bókunarinnar geta gripið til ýmissa aðgerða heima fyrir til að draga úr losun 

gróðurhúsalofttegunda. Til dæmis geta þau átt viðskipti sín á milli með losunarheimildir eða 

fengið losunarheimildir í skiptum fyrir fjárfestingar í loftslagsvænum framkvæmdum í 

þróunarríkjunum. Lögð er áhersla á að ríkin geti bundið kolefni með landgræðslu og skógrækt 

en til þess ráðs hefur verið gripið hér á landi (Utanríkisráðuneytið, 2012). 

Meginákvæði Kýótó-bókunarinnar er að finna í 3. gr. hennar. Fyrsta skuldbindingartímabil 

bókunarinnar var frá 2008-2012. Iðnríkjunum er þar gert að takmarka útstreymi ákveðinna 

gróðurhúsalofttegunda þannig að samanlagt árlegt útstreymi þeirra á fyrsta 

skuldbindingartímabilinu 2008–2012 verði að meðaltali 5% minna en viðmiðunarárið 1990. 

Einnig var sett ákvæði í samninginn á sínum tíma þess efnis að endurskoðun á 

skuldbindingum skuli hefjast að minnsta kosti sjö árum fyrir lok framangreinds tímabils. Sú 

endurskoðun er nú þegar hafin og hafa aðildarríki loftslagssamningsins og Kýótó-

bókunarinnar rætt um framtíðina undanfarin ár og hvað taki við eftir að fyrsta 

skuldbindingatímabili bókunarinnar lauk í árslok 2012 (Umhverfis- og auðlindaráðuneyti, 

2012a; Auður H. Ingólfsdóttir, 2005).  

Halldór Björnsson (2008) nefnir að gagnrýnt hafi verið að Kýótó-bókunin gengi ekki nógu 

langt í að takmarka styrk gróðurhúsalofttegunda en bendir á að væntanlega verði gengið 

lengra í næsta áfanga, þegar kemur að nýju skuldbindingartímabili samningsins. 

Nýtt skuldbindingartímabil Kýótó-samningsins var samþykkt í Doha í Katar fyrir tímabilið 

2013 til 2020. Ísland er þar á meðal 37 ríkja sem taka á sig skuldbindingar um takmörkun á 

losun gróðurhúsalofttegunda. Með fundinum í Doha í desember 2012 lauk sjö ára langri lotu 

samningafunda um framtíð Kýótó-bókunarinnar og eflingu aðgerða í loftslagsmálefnum. 

Ísland hyggst vinna að skuldbindingum sínum með því að minnka losun frá stóriðju, flugi og 

að hluta til frá fiskvinnslu og öðrum iðnaði innan viðskiptakerfis ESB, samkvæmt ákvæðum 

EES-samningsins. Hinum hluta losunar Íslands, frá samgöngum, fiskveiðum, landbúnaði og 

úrgangi og fleiru, hyggjast stjórnvöld draga úr með bindingu kolefnis með skógrækt, 

landgræðslu og endurheimt votlendis eða sveigjanleikaákvæðum eins og að styðja 

loftslagsvæn verkefni í öðrum ríkjum (Umhverfis- og auðlindaráðuneytið, 2012b). 

1.8 Siðfræðin varðandi loftslagsbreytingar 

Siðfræðin hefur í vaxandi mæli komið inn á borð í loftslagsumræðunni. Í upphafi voru 

þróunarlöndin undanþegin niðurskurði á losun en sú undanþága kemur ekki í veg fyrir vanda 

þeirra þar sem afleiðingar loftslagsbreytinga munu bitna á þeim eftir sem áður. Ávallt gildir í 

samskiptum manna að ef einn veldur öðrum tjóni þá sé hans að bæta þann skaða sem hann 

hefur valdið. Ef þessari reglu er beitt á loftslagsmálefnin má halda því fram að þau ríki sem 

valda hvað mestri mengun (iðnríkin) þurfi að bæta það þeim ríkjum sem verða hvað verst úti 

vegna loftslagsbreytinganna. Það eru þá þróunarlöndin, sem að líkindum verða fyrir mestum 

skaðanum án þess þó að hafa stofnað til breytinganna (Halldór Björnsson, 2008). 

Einnig þarf að hugsa fyrir því hvernig komandi kynslóðir eigi eftir að taka við landinu. 

Halldór Björnsson (2008, bls. 134) bendir á að hver kynslóð þurfi að hafa það hugfast að taka 

ákvarðanir sem valda náttúrunni ekki skaða til að koma í veg fyrir framtíðartjón. Þetta er skylt 

því sem hagfræðin segir að til þess að vera með stöðugan hagvöxt þurfi kynslóðir 

framtíðarinnar að vera betur settar en hinar fyrri kynslóðir.  

Ekki hafa allir verið sammála um það hvað sé fyrir bestu í þessum málum og vitnar Halldór í 

breskan hagfræðing, Nicholas Stern, sem taldi einu ásættanlegu leiðina vera að leggja velferð 

allra kynslóða að jöfnu (Halldór Björnsson, 2009, bls. 135). 

Í siðfræðilegri umræðu um loftslagsbreytingar er oft bent á að vangaveltur um vaxtarprósentur 

og verðlagningu framtíðartjóns við ákvarðanir hætti að skipta máli þegar 

loftslagsbreytingarnar verða orðnar mjög miklar og slíkt mat á áhrifum eigi ekki við nema 

þegar tiltölulega lítilla áhrifa gæti slíkar aðgerðir megi sín lítils þegar um sé að ræða hrun 

þjóðfélaga og vistkerfa. Aðal siðferðisspurningin hlýtur alltaf að vera hvort það sé í lagi að 

taka ákvarðanir sem stefna mörgum lífverum í útrýmingarhættu og hvort rétti okkar til að taka 

ákvarðanir sem varða náttúruna séu engin takmörk sett (Halldór Björnsson, 2008, bls. 135). 

Hvað með rétt okkar til að ráða yfir náttúrunni? Halldór Björnsson (2008, bls. 136) bendir á 

að náttúran eigi sér miklu lengri sögu en mannkynið og því sé hægt að rengja rétt mannkyns 

til að ráðskast með náttúruna. Hann varpar því fram að ef aðrar lífverur ættu að verðleggja 

framlag mannsins til velferðar vistkerfa væri ekki víst að mannkynið riði feitum hesti frá því 

mati. 

1.9 Mannfræðileg umræða og loftslagsbreytingar  

Undanfarna áratugi hafa mannfræðingar sem stunda rannsóknir á vettvangi orðið þess varir í 

auknum mæli hvað loftslagsbreytingar hafa mikil áhrif á búsetu. Af frásögnum fólks má ráða 

að veðurfarsbreytingar séu raunverulegar og hafi áhrif á líf þess. Að sögn Susan Crate og 

Mark Nuttall hafa norðurslóðir ekki farið varhluta af þessari þróun. Jaðarsvæði í Kanada, 

Alaska, Grænlandi og gresjur Síberíu hafa nú þegar orðið fyrir veðurfarsbreytingum sem hafa 

mikil áhrif á daglegt líf fólks þar (Crate og Nuttall, 2009). Breytingarnar valda meðal annars 

breytingum á félagslegum aðstæðum fólks og einnig hefur það orðið fyrir efnahagslegum 

áföllum vegna versnandi aðstæðna.  

Mannfræðingar hafa haft áhuga á aðlögunarhæfni mannsins og umhverfislegum áhrifum hans 

frá því að þeir hófu fyrst rannsóknir (Haenn og Wilk, 2005). Auk þátttöku mannfræðinga í 

mannfræðirannsóknum sem varða loftslagsmálefni og samfélög manna hafa þeir starfað á 

opinberum vettvangi sem ráðgjafar stjórnvalda um aðlögun og stefnumótun í 

loftslagsmálefnum. Þá hafa mannfræðingar oft og tíðum komið fram sem málsvarar 

minnihlutahópa í krafti sérþekkingar sinnar (Crate og Nuttal, 2009).   

Það hefur orðið stöðugt meira áberandi í allri umræðu að orsök þeirra veðurfarsbreytinga sem 

orðið hafa í heiminum í dag sé að finna í atferli mannsins sem með athöfnum sínum hafi 

valdið náttúrunni miklum skaða. Því er svo komið að stjórnmálamenn víða um heim leggja 

mikla áherslu á loftslagsmálefni í allri opinberri umræðu og eru þau einnig mjög áberandi í 

alþjóðlegri fjölmiðlaumfjöllun. Umræðan snýst ekki síður um það hvernig fólki á svæðum þar 

sem áhrifin eru mest muni ganga að laga sig að þeim loftslagsbreytingum sem þegar eru 

orðnar og sjáanlegar í framtíðinni (Crate og Nuttall 2009, bls.11).  

Loftslagshlýnun jarðar hefur leitt til mikilla veðurfarsbreytinga í heiminum. Þær geta haft 

mikil áhrif á efnahag þjóða til hins verra sökum ýmissa ógnana sem þeim fylgja. Talið er að 

fátækar þróunarþjóðir komi verst út úr þessum breytingum, til dæmis í Asíu og Afríku. Þá er 

einnig talið að loftslagsbreytingar geti ýtt undir fólksfjölgun á jörðinni þar sem fólk telji sér 

best borgið með því að eignast fleiri börn. Annars konar hættur gætu einnig steðjað að 

mannkyninu ef kapphlaup hefst á milli þjóða um að sölsa undir sig auðlindir, jafnvel með 

ófriði, og getur það haft ófyrirséðar afleiðingar fyrir mannkynið og vistkerfið (Crate og 

Nuttal, 2009).  

Loftslagsbreytingar varða ekki aðeins vísinda- og stjórnmálamenn í dag heldur hefur orðið 

vitundarvakning almennt í heiminum. Almenningur er í vaxandi mæli að verða sér 

meðvitaður um áhrif loftslagsbreytinga á samtímann og þær hættur sem af þeim stafa. Sem 

dæmi má taka að það varð mikil hungursneyð í Afríku árið 1970 þegar miklir þurrkar geisuðu 

í Sahelian-eyðimörkinni sem ógnuðu heilsu milljóna Afríkubúa. Það var almenn skoðun 

vísindamanna að þurrkarnir stöfuðu af athöfnum manna, aðallega ofnýtingu beitilands og 

ofnotkun á ræktuðu landi og tilbúnum áveitum. Á þessum tíma höfðu stjórnvöld í Afríku ekki 

sett neinar reglur um landnýtingu og höfðu þar af leiðandi engin úrræði til að koma í veg fyrir 

hörmungarnar. Upp úr þessu varð breyting á og stjórnvöld fóru að huga að stefnumörkun í 

landnýtingu þar sem séð varð að óviðeigandi hegðun mannsins gagnvart náttúrunni leiðir til 

skaða á umhverfinu (Hassan 2009, bls. 42).  

1.10 Áhugi á norðurskautinu og auðlindasamstarf 

Áhugi umheimsins á norðurskautinu hefur vaxið mikið síðustu ár og um leið á legu Íslands að 

skautinu. Kínversk stjórnvöld eru þau sem hvað mesta athygli hafa vakið á áhrifum 

loftslagsbreytinganna á norðurslóðir. Í frétt á Eyjunni (2012) var sagt frá því að forseti Íslands 

hafi, á heimsþingi um loftslagsmálefni sem haldið var í Bandaríkjunum nýlega, skammað 

Evrópu og Bandaríkin fyrir aðgerðaleysi í loftslagsmálefnum og í sömu ræðu lofsungið 

samstarf Íslendinga og Kínverja í rannsóknum tengdum loftslagshlýnuninni. Meðal annars 

benti forsetinn á frumkvæði Kínverja í loftslagsrannsóknum í tengslum við eyðingu jökla í 

Himalajafjöllum og framlag þeirra til rannsókna á íshellunni á norðurheimsskautssvæðinu. 

Höfundur greinarinnar, sem ekki er nafngreindur, veltir því fyrir sér hvort forseti okkar hafi 



22 

ekki með ræðu sinni verið að snupra Vesturveldin fyrir aðgerðaleysi í loftslagsmálefnum. 

Forsetinn vísaði einnig til heimsóknar kínverska ísbrjótsins Snædrekans til Íslands síðastliðið 

sumar en í tilefni þeirrar heimsóknar var haldin ráðstefna í Háskóla Íslands með þátttöku 

íslenskra og kínverskra vísindamanna um þau vísindaverkefni sem unnið er að um 

norðurslóðir.  

Í fréttatilkynningum á vef utanríkisráðuneytisins (2013a,b,c) er lögð mikil áhersla á að 

Íslendingar séu fylgjandi samvinnu þjóða um mál sem varða norðurslóðir, hvort sem það er 

nær eða fjær. Þar er ekki síst átt við siglingarleiðir sem að öllum líkindum munu verða færar á 

næstu áratugum. Mikil áhersla hefur verið lögð á samskipti við Kína um norðurslóðamálefnin. 

Á allra síðustu vikum hefur utanríkisráðherra, Össur Skarphéðinsson, kynnt ýmis 

samstarfsverkefni sem eru í farvatninu og varða auðlindamál. Meðal annars er rætt um 

flutning á rafmagni um sæstreng til Evrópu, samstarf um að flýta þróun jarðhitanýtingar í 

þrettán þróunarríkjum og væntanlega olíuleit á drekasvæðinu í samstarfi við Norðmenn 

(Utanríkisráðuneytið, 2013a,b,c).    

2 Kynjaumræða og mannfræði 

Kynjaumræða í mannfræði er ekki ný af nálinni. Konur í mannfræði hafa þurft að berjast fyrir 

sínum málstað eins og konur hafa almennt þurft að gera undanfarna áratugi. Í þessum kafla 

verður fjallað um kynjaða umræðu sem varðar loftslagsmálefnin og kvennamannfræðina. 

2.1 Íslensk stjórnvöld, kyn og loftslagsmálefni 

Íslensk stjórnvöld hafa verið í fararbroddi í því að halda kynjasjónarmiðum á lofti á síðustu 

samningafundum um loftslagsbreytingar. Með 10. gr. laga nr. 10/2008 var kveðið á um að 

ráðherra skyldi innan árs frá alþingiskosningum leggja fram tillögu til þingsályktunar um 

framkvæmdaáætlun í jafnréttismálum til fjögurra ára í senn að fengnum tillögum einstakra 

ráðuneyta (Lög um jafna stöðu og jafnan rétt kvenna og karla nr. 10/2008). Alþingi samþykkti 

þann 19. maí 2011 þingsályktun þar sem áætlun íslenskra stjórnvalda í jafnréttismálum til 

fjögurra ára er sett fram. Meðal annars segir í ályktuninni að utanríkis- og umhverfis- og 

auðlindaráðuneyti skuli halda kynjasjónarmiðum áfram á lofti í komandi samningaviðræðum 

um loftslagsmál á loftslagsráðstefnum (Þingskjal 1480, 2010-2011).  

Á loftslagsráðstefnunum áður fyrr birtust kynjasjónarmið hvergi í samningstextum um 

loftslagsmálefni. Á síðustu árum hefur Ísland sett kynjasjónarmið á oddinn ásamt öðrum 

Norðurlöndum og er bókun að finna í samningstexta um loftslagsmálefni þar að lútandi. 

Hugmyndum um jafnréttissjónarmið verður, að sögn Svandísar Svavarsdóttur, umhverfis- og 

auðlindaráðherra, hrint í framkvæmd á þeim svæðum sem verst verða úti í 

loftslagsbreytingum. Barátta Íslands og annarra Norðurlanda fyrir kynjasjónarmiðum í 

loftslagsmálefnum vegur þungt í einu mesta jafnréttismáli samtímans þar sem loftslagsmálefni 

dagsins í dag varða framtíð alls mannkyns (Svandís Svavarsdóttir, 2012a).  

2.2 Loftslagsbreytingar og kynjaáhrif 

Oftast eru veðurfarsbreytingar og afleiðingar þeirra útskýrðar út frá kynblindu í almennri 

umfjöllun um loftslagsbreytingar. Þar er gert ráð fyrir að konur og karlar hafi sömu áhrif á 

loftslags- og umhverfisbreytingar með hátterni sínu og að breytingar vegna þeirra komi ekki á 

mismunandi hátt niður á kynjunum.  

Hegðun kynjanna getur hins vegar verið mjög ólík og verður þess vegna að skoða kynjaáhrif 

út frá þeim mismun. Ákveðin verkaskipting kynjanna í heimilishaldi hefur lengi tíðkast víða 

um lönd þótt undantekningar séu til. Algengt hefur verið að hlutverk konunnar sé að sjá um 

heimilishald og uppeldi barna. Í Afríku og Asíu er það oftar en ekki konan sem ber ábyrgð á 

fæðuöflun fyrir fjölskylduna ásamt heimilishaldinu. Þar af leiðandi bitna allar raskanir vegna 

veðurfarslegra breytinga verr á konum en körlum. Konur eru í flestum tilfellum veikbyggðari 

en karlar og þess vegna verr í stakk búnar til að bregðast við áföllum en karlar. Í mörgum 

samfélögum búa þær við meiri einangrun af menningarlegum orsökum og hafa þar af leiðandi 

verri aðgang að upplýsingum sem geta komið í veg fyrir mannskaða af völdum 

náttúruhamfara. Þær eru oft og tíðum einar heima að gæta barna og bús og eiga því erfitt með 

að bregðast við í tíma. Auk þessa eru konur sem búa á svæðum þar sem loftslagsbreytingar 

eru þegar farnar að hafa áhrif, svo sem með miklum flóðum, oftar en ekki ósyndar. Þar af 

leiðandi eiga þær ekki gott með að bregðast við hættunum (Sameinuðu þjóðirnar, 2009).  

Fátækt kvenna og menntunarleysi er meira og útbreiddara en karla og þar af leiðandi hafa 

konur lægri laun en karlar. Konur hafa þurft að taka á sig vaxandi vinnu utan heimilis, sem 

gerir aðstæður þeirra einnig viðkvæmari, og þær fá ekki að koma að stjórnvaldsákvörðunum 

sem snerta þær. Það sem talið er upp hér að framan sýnir að konur eru berskjaldaðri gagnvart 

loftslagsbreytingum en karlar (Sameinuðu þjóðirnar, 2009). 

Hins vegar eru konur vel til þess fallnar að takast á við loftslagsbreytingar ef þær fá að koma 

að borðinu. Þær hafa margt til málanna að leggja ef kynjajafnréttis er gætt. Kynjasjónarmiðum 

verður að halda á lofti í þeim málefnum sem bregðast þarf við, eins og aðlögun vegna 

loftslagsbreytinga, allri ákvarðanatöku og stefnumótum (Sameinuðu þjóðirnar, 2009). 

2.3 Kynjamynd Norðurheimskautsins 

Auður Ingólfsdóttir ritaði árið 2011 grein í rit Nordic gender institute sem gefið er út árlega. 

Þar fjallaði hún um norðurheimskautið. Ímynd þess sé að það hafi fyrrum verið ósnortið 

svæði sem beðið hafi þess að verða uppgötvað. Ríkt hafi mikil dulúð yfir svæðinu og það þar 

af leiðandi álitið hættulegt og ekki á allra færi að fara þangað. Þeir allra hugrökkustu hafi 

þorað að leggja upp í heimskautaleiðangra hér áður fyrr. Karlagildum var ekki síður beitt á 

norðurskautinu meðan á kalda stríðinu stóð en það var vettvangur risaveldanna til að sýna 

hernaðarlega yfirburði sína. Í seinni tíð hefur verið lögð mikil áhersla á hlutleysi svæðisins og 

samvinnu þar um meðal ríkja. Af þessu má sjá að það hefur lengi verið mikil karlaslagsíða á 

allri umfjöllun um norðurheimskautið (Auður Ingólfsdóttir, 2011).  

Umræðan um eðli heimskautsins sjálfs hefur hins vegar verið á kvenlegum nótum. 

Norðurheimskautinu er lýst nánast sem ósnortnu, í líkingu hreinnar meyjar, og því taldist það 

mikil hetjudáð karlsins að sigrast á náttúruöflunum sem þar ríktu.  

Hvað er það sem getur ógnað þessu ósnortna og nánast yfirnáttúrulega umhverfi sem var lýst 

hér að framan? Loftslagshlýnunin er tvöföld á norðurheimskautinu miðað við önnur belti 

jarðarinnar. Þessi hraða bráðnum heimskautaíssins hefur leitt til aukinnar skipaumferðar á 

svæðinu. Við þá aukningu hefur hafist umræða milli vísindamanna og ábúenda um öryggi 

svæðisins og horfur á stöðugleika þess í náinni framtíð. Hætta er á kapphlaupi milli þjóða 

vegna þeirra auðlinda sem þar kunna að leynast. Auður bendir á að þrátt fyrir karllæg yfirráð 

norðurheimskautsins áður fyrr séu raddir kvenna meðal frumbyggja á svæðinu nú farnar að 

heyrast. Frumbyggjakonur norðurheimskautsins eru nú þegar orðnar áhrifamiklar í þeirri 

umræðu sem stendur yfir um framtíð svæðisins. Ný sýn hefur verið kynnt sem tekur á 

jafnræði milli mannsins og vistkerfisins á svæðinu (Auður Ingólfsdóttir, 2011).  

Allra síðustu misseri hefur opinber umræða um öryggismál hér á landi varðandi 

norðurheimsskautssvæðið farið vaxandi og er það síst ekki vegna mikillar fjölgunar 

skemmtiferðaskipa sem sigla norður fyrir land til Grænlands.  

2.4 Loftslagsmálefni á Norðurlöndum 

Á alþjóðavettvangi hafa Norðurlöndin í auknum mæli beint sjónum sínum að konum og 

framlagi þeirra til baráttunnar við loftslagshlýnunina. Markmið Norðurlandanna er að þátttaka 

kvenna og skýr kynjamarkmið verði höfð að leiðarljósi í vinnu þeirri sem snýr að nýjum 

loftslagssamningum. Finnland hefur til dæmis sett á stofn ferðasjóð með það að markmiði að 

styrkja konur frá fátækum þróunarríkjum til þátttöku í viðræðum um loftslagsmálefni. Það er 

ekki síst vegna þess að þessar konur sjá bæði um heimilishaldið, uppeldi barna og fæðuöflun 

fyrir fjölskylduna. Einnig halda Finnar ráðstefnur fyrir konur sem hafa það að markmiði að 

þjálfa og upplýsa konur um málefni sem snerta loftslagshlýnun og ekki síst er lögð áhersla á 

að öll vinna á sviði samninga skuli miðuð út frá kynjajafnrétti. Á síðustu stóru 

loftslagsráðstefnum hafa margir hliðarfundir verið haldnir þar sem konur hafa lagt á ráðin, 

ekki síst fyrir tilstilli Finna (Kalela 2009, bls.13).  

Danir láta ekki sitt eftir liggja í loftslagsmálefnum. Í litlum þorpum á Fjóni hefur verkefnum 

verið ýtt af stað til að sporna við loftslagsbreytingum með því að gera fólk ábyrgara í 

daglegum athöfnum í heimilishaldi. Myndast hefur mikil sérfræðikunnátta hjá þeim konum 

sem tekið hafa að sér að vera fyrirmynd í grænni umhverfisstefnu. Þær konur sem eru í 

fararbroddi þessara verkefna eru yfirleitt innflytjendur í Danmörku. Í grein Ulrikke 

Moustgaard (2011) kemur fram að konur þessar komi frá samfélögum ólíkum Danmörku þar 

sem daglegt líf þeirra hefur snúist um að hafa í sig og á. Konurnar hafi því ekki tekið þátt í því 

neyslukapphlaupi sem ríkir á Vesturlöndum. Vegna uppruna síns hafa þær hins vegar meiri 

tilfinningu fyrir því hvað loftslagsbreytingar snúast um og eru því fljótari að tileinka sér 

ábyrgari neysluhætti en innfæddir Danir. Þetta fyrirkomulag hefur breiðst út og er víða að 

finna í Danmörku og hefur þannig orðið til fjöldi sérfræðinga í ábyrgri hegðun manna 

gagnvart náttúrunni.  

2.5 Kvennamannfræðin 

Mannfræði er afurð vestrænnar menningar og í upphafi var rannsóknarvettvangurinn fyrst og 

fremst nýlendur Vesturlanda. Í dag eru mannfræðingar ekki síður frá fyrrverandi 

nýlenduríkjum en vestrænum ríkjum og rannsóknarvettvangurinn er jafnt heima og heiman. 

Frá upphafi hafa mannfræðingar haft mikinn áhuga á að skoða hvernig formgerð samfélaga er 

uppbyggð (Gunnar Þór Jóhannesson og Þórður Kristinsson, 2009).  

Að sögn Ellen Lewin (2006) höfðu mannfræðirannsóknir karllæga slagsíðu. Það var ekki fyrr 

en konum fór að fjölga í mannfræðirannsóknum eftir miðbik síðustu aldar að farið var að 

huga að ósýnileika kvenna á fyrstu árum mannfræðinnar. 

Ekki voru allir kvenmannfræðingar sammála þessari kenningu um ósýnileika kvenna.  

Henrietta Moore (1988) var til dæmis á öndverðri skoðun við Lewin og taldi að konur hefðu 

fljótt orðið sýnilegar í mannfræðirannsóknum en birting þeirra einungis komið fram í 

rannsóknum á sifjum. Sýnileiki kvenna hafi þó, að hennar sögn, verið mismunandi eftir því 

hvort það var karlmaður eða kvenmaður sem gerði mannfræðirannsóknina. 

Með aukinni aðsókn kvenna í greinina ruddi kvennamannfræðin sér braut sem hluti af 

fræðigreininni. Við það fóru konur í alvöru að huga að staðsetningu kvenna í fyrri 

vettvangsskoðunum því þær töldu sig sjá augljós merki um hlutdrægni af hálfu karla og að 

það hallaði á hlut kvenna í mannfræðirannsóknum. Konurnar héldu því fram að konum hefði 

ekki verið gert jafn hátt undir höfði og körlum og staða kvenna í mannfræðirannsóknum hefði 

birst í fyrirfram mótuðum skoðunum karlkyns mannfræðinga (Moore,1988).  

2.6 Náttúrutenging konunnar 

Sherry B. Ortner (2006) skrifaði þekkta grein árið 1974 um náttúrutengingu kvenna. Bendir 

hún á tvíhyggjuna maður og menning, konan og náttúran. Í mörgum menningarheimum sé 

gerður greinarmunur á því hvað telst til menningar og hvað telst til náttúru. Oft sé menningin 

talin æðri náttúrunni og í mörgum samfélögum ríki sú hefð að konan sé undirgefin karlinum. 

Út frá menningarlegri og karlmannlegri ásýnd karlsins og frjálsræði hans hafi hann 

menningarlega yfirburði yfir konunni og ekki spilli fyrir honum ímynd hins mikla 

veiðimanns.  

Líkami konunnar og hin náttúrulega virkni hans á ákveðnu aldursskeiði, að fæða börn, hafa 

þau á brjósti ásamt því að sjá um heimilishald, sé það sem tengi konuna við náttúruna. Karlinn 

hins vegar geti haldið ótrauður áfram að sinna eigin málefnum sem skilgreind séu af 

menningarlegum toga (Ortner, 2006).  

Heimilið er flokkað sem staðbundið fyrirbæri sem konan tilheyrir en staða karlsins telst hið 

opinbera umhverfi eins og vinna hans og annað sem hann tekur sér fyrir hendur af 

menningarlegum toga. Þar sem börnin eru í umsjón konunnar á meðan þau eru ósjálfbjarga 

telur Ortner að staða hennar sé ekki eingöngu tengd náttúrunni vegna þess að hún sér um 

félagsmótun þeirra. Standi því konan mitt á milli náttúru og menningar og hún bendir á að til 

að öðlast sömu virðingu og karlar þurfi konur sjálfar að koma sér á sama svið og karlar 

(Ortner, 2006). 

Það voru ekki allir sammála Ortner (2006) um skýringu hennar á því hvers vegna konan væri 

sett neðar manninum í virðingarstiganum. Hún hvatti konur til að hefja sig upp 

virðingarstigann þaðan sem þær væru staddar mitt á milli náttúru og menningar.   

2.7 Vistfemínismi 

Ef notað er sjónarhorn Ortner (2006) eru konur enn að berjast við að koma sér á hið sama 

menningarsvið og karlar. Að þessu sinni snertir það umhverfis- og loftslagsmálefni. Hafa 

konur gengið fram og talað máli móður náttúru gegn þeim ógnum sem snúa að henni út frá 

sjónarhorni Ortner (2006). Vistfemínistar taka kenningu hennar opnum örmum og segja nú, 

hingað og ekki lengra. Þær hafa undanfarin ár þrýst á að fá sömu tækifæri og karlar í því sem 

lýtur að stjórnvaldslegri aðkomu að loftslagsmálefnum.  

Tilurð vistfemínisma má rekja allt aftur til 1962, að sögn Karen J. Warren (1993), þegar 

bandarískar konur fóru í herferð gegn bandarískum stórfyrirtækjum sem þær sögðu valda 

mengun og umhverfisspjöllum. Upp úr þessum afskiptum kvenna á sínum tíma og 

jafnréttisbaráttu þeirra á sjöunda og áttunda áratugnum urðu til ýmis samtök umhverfis- og 

verndarsinna. Markmið femínisma var að sporna við því undirliggjandi formi félagslegra 

tengsla í nútíma þjóðfélagi sem veldur kúgun og líkja vistfemínistar því hvernig farið er með 

náttúruna við meðferð kvenna áður. 

Warren (1993) gagnrýndi konur í grein sinni Indroduction to Ecofeminism og taldi að það 

væri ekki nóg að benda á ástæður þess að vistfræðilegt kerfi jarðarinnar væri í hættu, heldur 

þyrftu konur að láta að sér kveða og vera sýnilegir þátttakendur á opinberum vettvangi. 

Hrafnhildur Ragnarsdóttir (2005) bendir á í grein sinni, Er vistfræðileg kreppa nútímans 

afleiðing feðraveldis og kapítalisma?, á að vistfemínistar telji að karlar taki allar stórar 

ákvarðanir sem teknar eru í heiminum og þar af leiðandi standi þeir frekar fyrir 

umhverfisspjöllum en konur. Það virðist sem konur telji sig bera ábyrgð á því að ekki sé 

gengið á umhverfið og því sé það þeirra að berjast gegn umhverfisspjöllum. Náttúrutengingu 

konunnar má finna í því hlutverki sem konan hefur haft frá örófi alda, að sjá um afkvæmi sitt, 

og því renni henni blóðið til skyldunnar.  

3 Kenningar 

Sá kenningarrammi sem notaður er í félags- og menningarlegri mannfræði fer eftir 

rannsóknarspurningunni sem lagt er upp með. Rannsakandinn verður að vera búinn að gera 

sér hugmyndir um þann kenningaramma sem hann vinnur rannsóknina út frá. Kenningar eru 

afurð rannsókna sem unnar eru kerfislega og eru kenningar flokkaðar sem söguleg og 

samtímaleg greining á því sem er í brennidepli rannsóknarinnar.  

3.1 Almenn umræða 

Félagsfræðingarnir Ulrich Bech (1992) og Antony Giddens (2011), eru í fararbroddi 

fræðimanna sem fjallað hafa sérstaklega um hugtakið áhættusamfélagið, (e. risk society
1
). 

Skoðanir þeirra fara á margan hátt saman um það að áhættusamfélagið sé til komið vegna 

mikilla hnattrænna breytinga sem orðið hafa í heiminum undanfarna áratugi. 

Nútímaþjóðfélögum er, að þeirra mati, stýrt út frá áhættugreiningum sem er leið til að takast á 

við þær hættur sem gætu komið upp, hvort sem það er af völdum náttúruhamfara eða ógna af 

manna völdum, eins og til dæmis glæpa eða stríðsdeilna þjóða. Nýjasta skilgreiningin sem sett 

hefur verið inn í áhættusamfélagsgreininguna er sú ógn sem mannkyninu og umhverfinu 

stafar af ætluðum breytingum í andrúmsloftinu. Þar sem loftslagsumræðan hefur verið 

ofarlega á baugi í alþjóðasamfélaginu hefur mannfræðin komið fram með kenningar til að 

auka skilning og greina málefnið (Beck, 2010). 

Beck (1992) er þeirrar skoðunar að loftslagsbreytingar séu af völdum nútímavæðingar í 

heiminum og þar af leiðandi manngerð ógn sem steðjar að mannkyninu og því sé nauðsynlegt 

                                                      

 

 

 

1
 Í hugtakinu áhættusamfélag (e. risk society) felst það meðal annars að þróun framleiðsluafla og 

tækniþekkingar er komin á það stig að maðurinn hefur búið til margvíslega tækni sem getur ógnað tilveru hans. Í 

breiðari merkingu er gangverk samfélagsins orðið flókið og stórt fyrirbæri. 

að gera ráðstafanir til þess að hægt verði að koma böndum á þróunina áður en það verður um 

seinan. Beck heldur áfram og telur þetta vera afleiðingu þess nútíma tækniveldis sem rutt 

hefur sér til rúms og hófst með iðnvæðingunni á sínum tíma og hefur eflst undanfarna áratugi 

og að ekki hafi verið hugsað út í hverjar afleiðingar þessa verða.  

Beck (1992) talar um boomerang
2
 áhrif sem hafi verið fylgifiskur alþjóðavæðingarinnar. Með 

tilkomu hennar hafi hegðun fólks breyst og það orðið áhættusæknara, til dæmis í 

efnahagsmálum, fyrirtækjarekstri og málefnum sem snúa að náttúrunni. Sú áhætta sem 

skapast hafi með loftslagsbreytingum komi til með að hafa jafnt áhrif á þá sem stofnuðu til 

hennar og græddu og þá sem eingöngu munu þurfa að líða fyrir breytingarnar. Gagnrýnir 

Beck (1992) iðnvæðinguna sérstaklega í þessu sambandi og segir hana verða af afturbliki
3
 

nútímavæðingar, og vegna þeirra áhrifa sem hún hefur valdið hafa orðið til ný hugtök sem eru 

leiðandi í umræðunni í dag eins og sjálfbærni og varfærni sem hafi orðið vinsælli og vinsælli 

meðal fólks í loftslagsmálaumræðunni sem vill draga úr hættunni sem ógnar 

nútímaþjóðfélaginu. Áhættusæknum þjóðfélögum hafi verið gefin laus taumurinn í of langan 

tíma og það leitt til þess að óþekktar afleiðingar gerða þeirra þjóðfélaga hafa verið 

framlengdar til framtíðar vegna aðhaldsleysis. 

Giddens (2011) telur að tengsl séu milli hnattvæðingar og loftslagsbreytinga og því verði 

áhrifin á daglegt líf fólks hnattræn. Ákvarðanir sem teknar eru í norðri geti haft verulegar 

afleiðingar fyrir suðrið en með þeirri líkingu megi sjá hvað þetta er hnattrænt vandamál. 

Annað sem erfitt er að eiga við er að þótt áhrif loftslagsbreytinga séu allt um lykjandi í 

vistkerfi okkar er erfitt að nema þær dag frá degi nema eitthvað óvænt komi upp. Þess vegna 

áttar fólk sig ekki á alvöru málsins. Þrýstingur frá almenningi kemur ekki fyrr en áhrifin verða 

sýnilegri og aðgerðir meira aðkallandi.  

Giddens (2011) telur hnattvæðinguna vera afsprengi nútímans með öllum þeim breytingum 

sem hafa orðið á samfélögum heimsins síðustu áratugina. Nefnir hann í því sambandi 

internetið sem valdið hefur straumhvörfum á öllum sviðum og sem enn eiga sér stað. Með 

                                                      

 

 

 

2
  Boomerang-áhrif er það kallað þegar búin er til áhætta og afleiðingarnar bitna jafnt á þeim sem ollu henni 

og þeirra sem saklausir verða fyrir henni, eins og áhrif loftslagsbreytinga sem bitna á einhvern hátt á öllum. 

3
 Afturblik fjallar um það að bæði samfélag og einstaklingar standa í vaxandi mæli frammi fyrir afleiðingum 

eigin verka sem hafa munu áhrif til framtíðar og að vitneskja og umhugsun um hugsanlegar afleiðingar verður æ 

ríkari þáttur mannlegra athafna í dag.  

allri þessari tækni sé heimurinn að verða eitt stórt samfélag þar sem áhrifa gætir frá einum 

stað til annars vegna hnattrænna tengsla. Ein áberandi birtingarmynd hnattvæðingarinnar er 

markaðsvæðingin. Markaðsvæðingunni fylgir aukin frjálshyggja og minni ríkisafskipti en 

þeim mun meiri tengsl vegna viðskipta og harðari samkeppni. Með frjálshyggjunni hefur 

orðið mikil breyting á þar sem markaðurinn á stóran þátt í því að móta samfélög og lífshætti 

fólks og veldur aukinni neyslu í ríkari samfélögum. Fylgifiskur þessara breytinga er, að sögn 

Giddens (2011), að ójöfnuður hefur aukist í heiminum. Hnattvæðingunni fylgir aukin hætta á 

mengun vegna hins hnattvædda hagkerfis. 

Beck (2010) veltir hins vegar almennt fyrir sér stjórnarfarinu í tengslum við  

loftslagsbreytingar og viðbrögðum stjórnvalda við loftslagsbreytingum og spyr af hverju ekki 

sé litið á vistfræðileg lögbrot eins og önnur lögbrot. Ekki er brugðist við loftslagsbreytingum 

eins og um náttúruhamfarir sé að ræða. Þar sé ekki heldur að finna sömu samstöðuna og 

þróttinn og einkennir oftast þjóðir heims þegar þarf að bregðast skjótt við náttúruvá eða 

öðrum hörmungum. Það sé ljóst að ríki heims eigi erfitt með að koma sér saman um leiðir til 

að sporna við loftslagsbreytingum. Beck (2010) spyr hver verði fórnarkostnaður mannkynsins 

ef ekki verður brugðist skjótt við eins og vísindamenn hafa  lagt síaukna áherslu á að  þurfi að 

gera ef ekki á illa að fara.   

Giddens (2011, bls. 164-65) vill meina að fórnarkostnaður af aðgerðum ríkja heimsins gegn 

loftslagsbreytingum sé smávægilegur miðað við þann kostnað sem mun falla á ríkin ef þau 

aðhafast ekkert. Þá sé hætta á að ástandið leiði til alþjóðlegrar kreppu með ófyrirséðum 

afleiðingum fyrir efnahag þjóða heimsins. Bent hefur verið á loftslagsbreytingar geti valdið 

allt að tuttugu prósenta samdrætti þjóðarframleiðslu en um það hefur ekki verið mikil 

umræða. Rök vísindamanna eru að nauðsynlegt sé að fjárfesta í aðgerðum svo bregðast megi 

við ætluðum afleiðingum og muni sú fjárfesting skila sér margfalt til baka til komandi 

kynslóða. Giddens (2011) leggur til að þjóðir heimsins komi sér saman um hvað gera þurfi og 

leggi fjármagn í verkefnið í stað þess að halda áfram að þrátta um þetta. Þegar upp verði 

staðið verði það ódýrasta lausnin fyrir heimsbyggðina.  

3.2 Stjórnmál og loftslagsbreytingar  

Stjórnmálaumræðan um loftslagsmálefnin hefur hægt og sígandi verið að aukast. Dagleg 

umræða verður sífellt meira lituð af loftslagsbreytingum. Það á við bæði um neikvæða og 

jákvæða sýn á loftslagsbreytingar. Neikvæð umræða snertir afleiðingar sem orðnar eru eða 

hugsanlegar í framtíðinni og jákvæð umræða snýst um ný tækifæri sem opnast ríkjum í 

gegnum auðlindir. Giddens (2011) bendir á að það sem snúi að aðlögun að 

loftslagsbreytingum sé flóknara fyrirbæri í umræðunni en það sem snýr að 

mótvægisaðgerðum sökum þess að loftslagshlýnunin er ekki vestrænum almenningi sýnileg í 

daglegu lífi þess og því hafi hann í rauninni ekki áhuga á málefninu. Það muni hins vegar 

breytast eftir því sem áhrifin verði almenningi sýnilegri og það muni pressa á stjórnvöld að 

aðhafast eitthvað, meðal annars með lögum og reglugerðum.  

Giddens (2011, bls. 164-65) heldur áfram og segir mikilvægt að stjórnvöld í heiminum móti 

stefnu í loftslagsmálefnum til að laga þær breytingar sem verða munu að núverandi veruleika 

áður en það er of seint. Setur hann fram kenningu sem hann kallar þversögn Giddens (e. 

Giddens paradox). Þversögnin felst í því, segir Giddens, að séu stjórnvöld ekki undirbúin fyrir 

þekkta hættu verði afleiðingar verri en ella. Til að bæta úr nefnir hann til sögunnar tvö hugtök 

sem gætu hjálpað stjórnvöldum við að greina og innleiða aðlögun og stefnumótun í umræðu 

um loftslagsbreytingarnar. Eru það hugtökin áhætta og þanþol. 

Ég hef áður minnst á hugtakið áhættu, en það hugtak hefur einnig verið notað af Ulrich Beck. 

Það vísar til þess hvernig fólk þarf að bregðast við miklum veðurfarsbreytingum, ýmsum 

breytingum á lífsstíl og í umhverfi og auðlindum. Þanþol er hins vegar hugtak sem lýsir 

aðlögunarhæfni fólks í breyttum aðstæðum. Snýst það í raun um að fólkið sjálft geti agað líf 

sitt á sem bestan hátt að breyttum aðstæðum vegna loftslagsáhrifa (Giddens, 2011, bls. 163-

64). 

Giddens (2011, bls. 163-64) líkir staðbundnu ástandi af völdum loftslagsbreytinga við 

eldgosavirkni. Því til áréttingar bendir hann á að ef vel á að fara sé borgaraleg þátttaka 

almennings nauðsynleg til að hægt sé að virkja sem flest stig stjórnsýslunnar í 

viðbragðsáætlunum sem grípa þurfi til í framtíðinni. Í því sambandi bendir Giddens (2011) á 

grundvallarreglu Evrópusambandsins um dreifræði en það felst í því að móta ákvarðanir og 

stefnur sem mest á lægsta viðeigandi stigi stjórnsýslunnar og sem næst hinum almenna 

borgara til að hægt sé að bregðast skjótt við hamförum, hverjar sem þær munu verða.  

3.3 Afleiðing og ávinningur loftslagsbreytinga  

Þótt hnattvæðingin og loftslagsbreytingarnar séu tengd fyrirbæri kvarta O´Brien og Leichenko 

(2000) undan því að ekki hafi verið mikið um rannsóknir á tengslum þessara tveggja fyrirbæra 

þótt þau skarist verulega. Þau tala um að einhverjir muni ætíð hafa ávinning af 

loftslagsbreytingum en fyrir aðra hafi þær neikvæðar afleiðingar, svo sem veðurfarslegar 

afleiðingar af ýmsum náttúruhamförum og á þeim svæðum sem verst verða úti muni fátækt 

íbúa aukast. Þrátt fyrir tímabundinn ávinning þeirra sem munu hagnast á auðlindum sem 

koma í ljós, eins og þeim auðlindum sem talið er að sé að finna á norðurslóðum, verði þróunin 

neikvæð til langframa fyrir alla jarðarbúa. Þessi skoðun, eins og hefur komið fram hér að 

framan, er alltaf að verða almennari og almennari; að ef þetta verður þróunin verði sum svæði 

heimsins að öllum líkindum illa úti, einkum Asía og Afríka vegna margvíslegra 

náttúruhamfara sem gengið hafa yfir álfurnar undanfarin ár. Ekki síst hefur það komið fram á 

þeim loftslagsráðstefnum sem haldnar hafa verið undanfarna tvo áratugi að nokkuð ljóst sé að 

sum svæði í heiminum muni verða verr úti en önnur í þessari þróun.  

O´Brien og Leichenko (2000) benda á að sjónum vísindamanna hafi verið beint að málum 

sem snerta umhverfisstjórnun, samkeppnismarkaði, erlendar fjárfestingar og önnur 

efnahagsleg stefnumál í heiminum í stað þess að beina þeim að afleiðingum 

loftslagsbreytinga. Til sigurvegara teljast að sögn O´Brien og Leichenko (2000) þeir 

félagslegu hópar, svæði og lönd sem koma til með að hagnast á þessum þáttum 

loftslagsbreytinga. Þeir sem bera skarðari hlut frá borði geta einnig hagnast tímabundið en það 

eru hópar, svæði og lönd sem munu koma til með að upplifa neikvæðar afleiðingar vegna 

loftslagsbreytinga þótt tímabundið geti þær gefið þeim hagnað eins og í Afríku. O´Brien og 

Leichenko (2000) segja þessa skoðun umdeilda í umfjöllun á hvorum tveggja vettvanginum 

vegna þess að þetta dragi úr efnahagslegri ofurtrú og dómsdagsspám í loftslagsmálefnum.  

Það hefur verið tregða meðal vísindamanna, að sögn Glantz (1995), að ræða tilvist beggja 

hópanna, þeirra sem koma illa út úr þessu og hinna sem munu hagnast verulega á 

loftslagsbreytingum og það virðist vera feimnismál að ræða þátt þeirra sem munu hugsanlega 

hagnast. 

Glantz (1995) telur að hefja verði þessa umræðu, þó hún hugsanlega valdi misklíð manna á 

millum og sundurlyndi þjóða. Til að hægt sé að nálgast þetta viðfangsefni og gera sér í 

hugarlund þær afleiðingar sem birst gætu jarðarbúum á komandi árum og er samdóma álit 

vísindamanna að allt stefni í. Tilgátur um orsakir og afleiðingar loftslagsbreytinga geti verið 

erfiðar vegna þess að breytingar eigi sér stað á löngum tíma og þurfi því oft að byggja 

niðurstöður á huglægu mati og skynjun. Hann bendir á að ekki þurfi síður að skoða afdrif og 

afleiðingar hvað varðar loftslagsbreytingarnar og einnig þær efnahagssveiflur sem virðast 

alltaf dynja yfir heiminn með jöfnu millibili.  

O´Brien og Leichenko (2000) telja að það sé ekki algilt að þeir sem eru fátækir í heiminum í 

dag séu þeir sem viðkvæmastir séu fyrir breytingum og þeir efnameiri þurfi ekki að hafa 

áhyggjur vegna þessa. Bent hafi verið á að fátækir hafi meiri aðlögunarhæfni við versnandi 

kjör en hinir efnameiri. Það sé því breytilegt, jafnvel innan sama svæðis, hverjir geti talist 

njóta jákvæðra breytinga og hverjir bera skarðan hlut frá borði.  

3.4 Tvíhyggjan: maður og náttúra 

Það kenningarfyrirbæri sem við nefnum tvíhyggju á sér fornar rætur. Til dæmis eru Adam og 

Eva skýrt dæmi um tvíhyggju og sama má segja um manninn og náttúruna. Emilio F. Moran 

(2006) talar um að stöðugt samspil eigi sér stað milli manna og umhverfisins. Í ljósi flókins 

samspils manns og náttúru sé ástæða til að endurskoða tvíhyggjukenninguna með það fyrir 

augum hvort maðurinn sé ekki einfaldlega hluti af náttúrunni.  

Gagnrýni hefur aukist á tvíhyggjukenninguna og þá tilhneigingu hennar að líta svo á að 

maðurinn tilheyri ekki náttúrunni og því sé honum leyfilegt að fara með hana eins og hann 

lystir. Þar af leiðandi telja margir að þessi kenning sé rót hins illa og þess sem farið hefur 

aflaga og henni þurfi að sigrast á. Lengi vel stóð manninum ógn af náttúrunni og þeim krafti 

sem býr í henni en dæmið virðist hafa snúist við þannig að vistkerfi hennar séu í verulegri 

hættu vegna breytni mannanna og framkvæmdagleði þeirra (Moran, 2006).  

Af þessu leiðir að skilningur hefur aukist á því á seinni árum að skoða þurfi samspil manns og 

náttúru, ekki síst með aðstoð fræðimanna á sviði félags- og hugvísinda. Náttúran hafi ekki 

aðeins áhrif á mannfólkið og menningu þess um gjörvalla veröldina heldur sé það á valdi 

mannfólksins hvernig náttúrunni reiðir af, sbr.  loftslagsbreytingarnar sem nú er almennt talið 

að séu af manna völdum. Samkvæmt Moran (2006) er það almennt orðið viðurkennt að við 

höfum ekki breytt rétt gagnvart náttúrunni síðustu fimmtíu árin. Þróunin hafi þó byrjað með 

iðnbyltingunni og frá og með þeim tíma hafi verulega hallað undan fæti í umgengni mannsins 

við náttúruna.  

Áður fyrr hafa vissulega orðið umtalsverðar veðurfarslegar breytingar á mismunandi tímum 

og svæðum í veröldinni en þó aðallega á afmörkuðum svæðum. Breytingarnar hafa hins vegar 

aldrei áður náð eins miklum hæðum og síðustu áratugi og þar af leiðandi erum við farin að 

merkja þær betur í umhverfinu en áður var (Redmann, 1999).   

Moran (2006) telur að hugsun og hegðun mannfólksins sé staðbundin en án umhugsunar 

breiðum við mannfólkið athafnir okkar hnattrænt út og hugsum ekki út í afleiðingarnar. Af 

þeim sökum höfum við haft áhrif til hins verra á vistkerfið með ófyrirséðum afleiðingum fyrir 

mannkynið síðustu fimmtíu árin og eiga þær breytingar sér enga hliðstæðu í tíma og rúmi. 

Vitundarvakning hefur orðið meðal vísindamanna og eru þeir farnir að kalla nútímann 

mannöld vegna þessara áhrifa mannanna á vistkerfið. Kenning þeirra er að þessi áhrif 

mannanna séu til komin vegna margfaldrar fjölgunar jarðarbúa. Einnig megi rekja þau til 

eldsneytisbrennslu í heiminum og annarra efna sem valda gróðurhúsaáhrifum svo og athafna 

mannfólksins sem gengið hafa á vistkerfið. Nú sé svo komið að við þurfum að staldra við því 

mannfólkið sjálft sé rót þess vanda sem við er að etja í loftslagsmálefnum. Áríðandi sé að láta 

af tvíhyggjukenningunni maður og náttúra því maðurinn sé hluti af náttúrunni og því sé þetta 

þverfaglegt málefni allra (Ellis, 2011).  

Ekki eiga þó allir jarðarbúar sök á þessu því margir þjóðfélagshópar og frumbyggjahópar 

menga umhverfið mun minna en íbúar í þéttbýlum iðnaðarlöndum. Það er nokkuð ljóst að 

mengun sem veldur loftslagsbreytingum verður fyrst og fremst rakin til neysluhátta fólks í 

þéttbýlum iðnaðarlöndum. Þar af leiðandi er áríðandi að stíga fram og taka ábyrga afstöðu til 

þessarar þróunar til að koma í veg fyrir frekari skaða í þeim löndum sem valda mestum usla 

(Moran, 2006).  

4 Etnógrafían  

Etnógrafían tilheyrir eigindlegri rannsóknaraðferð sem notuð er í félagsvísindum til að afla 

ákveðinnar þekkingar sem rannsakandi beinir sjónum að. Frá því á fyrri hluta síðustu aldar 

dvöldu mannfræðingar gjarnan langdvölum á vettvangi á framandi slóðum til að safna 

upplýsingum og var það hin hefðbundna rannsóknarleið mannfræðinga (Bernard, 2006). 

Skilgreining vettvangsins í mannfræði hefur hins vegar breyst með árunum og staðsetning 

hans orðið fjölbreytilegri (Marcus, 1995). Í dag teljast til vettvangsskoðana flest þau málefni 

sem tengjast manninum almennt. Í seinni tíð hefur orðið algengara að mannfræðingar geri 

mannfræðirannsóknir sínar í nærumhverfinu í stað þess að fara eingöngu á fjarlægar slóðir 

eins og þeir gerðu áður fyrr (Bernard, 2006).  

Sigríður Dúna Kristmundsdóttir, prófessor í mannfræði (2004, bls. 78), getur þess að þegar 

hún hafi verið að skrifa ævisögu Bjargar C. Þorláksson hafi hún verið spurð af hverju hún 

væri að skrifa ævisögu. Hvort mannfræðingar rannsökuðu ekki bara framandi hópa eins og 

„einhverja Zulu menn“. Að hennar sögn var þetta ekki fráleit spurning því samkvæmt 

hefðbundinni skilgreiningu mannfræðinnar var vettvangsrannsókn það að rannsaka framandi 

menningarhópa. Sigríður Dúna bendir í umfjöllun sinni um vettvanginn á að maðurinn og allt 

það sem honum viðkemur sé rannsóknarefni mannfræðinnar og því geti ævi manns verið 

mannfræðivettvangur. Munurinn á vettvanginum fyrr og nú sé sá að áður var verið að 

rannsaka framandi menningarhópa. Mannfræðingar hafi með því dregið línu á milli 

rannsakenda sem voru af evrópskum uppruna og viðfangsefnanna sem þeir rannsökuðu á 

framandi slóðum. Í seinni tíð hafa mannfræðingar ekki fylgt þessari skilgreiningu á 

vettvanginum (Sigríður Dúna Kristmundsdóttir, 2004, bls. 77-78).
 
 

Haraldur Ólafsson (1998) segir í skrifum sínum um rannsóknir að eitt helsta verkefni 

félagsvísindamanna sé að horfa á fyrirbæri félagslífsins utan frá og varar við því að 

niðurstöður séu taldar sjálfsagðar og augljósar. Gæta þurfi þess að horfa hlutlaust á efnið og 

skoða hvort rannsóknin lýsi einhverju nýju og leiði af sér þekkingu sem ekki var til áður. Með 

orð Haraldar Ólafssonar í huga vonast ég til að í þessari ritgerð komi fram ný þekking á 

tengslum loftslagsbreytinga og kynjasjónarmiða.  

4.1 Rannsóknaraðferð 

Rannsóknin beinist að því að skoða almennt hvað fólk hefur að segja um loftslagsmálefni á 

Íslandi og áhrif loftslagsbreytinga á kynin með það í huga að kanna hvort fólk telji áhrifin 

vera mismunandi hjá kynjunum. Vistkerfið og sjónarmið þátttakenda minna tel ég vera minn 

rannsóknarvettvang og viðföng rannsóknarinnar eru svarendur mínir sem með aðkomu sinni, 

viðtölum og vettvangsskoðun minni gerðu rannsóknina mögulega. Samdi ég spurningar út frá 

rannsóknarspurningu minni sem er eftirfarandi:  

 

Konur og karlar, þolendur og gerendur.  

Á hvað hátt geta loftslagsbreytingar haft mismunandi áhrif á kynin? Eru konur og karlar 

misjafnlega sett gagnvart áhrifum loftslagsbreytinga? 

 

Aðferðin sem ég notaði til að ná til þátttakenda minna með spurningalistann er svokallað 

snjóboltaúrtak en það vindur upp á sig frá manni til manns þar til nægilegur fjöldi er kominn 

fyrir rannsóknina. Rannsakendur nota þessa aðferð oft þegar þarf að ná til hóps fólks innan 

ákveðins svæðis, eins og fyrirtækja eða stofnana. Þannig getur einn þátttakandi 

rannsóknarinnar bent á annan svo að boltinn byrjar að hlaða utan á sig þar til kominn er nægur 

fjöldi þátttakenda (Neuman, 2006).  

Þessi leið var ekki síður notuð með það í huga að ná til breiðs aldurshóps með dreifða búsetu 

á landinu. Úr varð að fólk bæði af höfuðborgarsvæðinu og úr öðrum landshlutum, samtals 

sautján manns, svaraði rannsóknarspurningum mínum, en tuttugu manns höfðu fengið 

spurningarnar. Svör bárust frá tíu konum og sjö körlum sem voru á aldrinum 22 til 62 ára. 

Spurningarnar sem ég lagði fyrir þátttakendurna voru fjórar talsins og lagði ég upp með þær 

út frá rannsóknarspurningunni. Var það gert með það í huga að forðast að fara út fyrir þann 

vettvang sem ég hafði afmarkað í rannsóknarspurningunni. Ég taldi að of margar spurningar 

fældu frekar fólk frá því það þyrfti að eyða löngum tíma í svörin. Aðferðin var, eins og fram 

hefur komið, meðal annars valin til að ná til þátttakenda úti á landi og leiddi til beinna 

samskipta þar sem spurningarnar voru sendar til fólksins með tölvupósti. Fékk ég mörg 

greinargóð svör sem voru mjög fróðleg til úrvinnslu. Rannsóknarspurningarnar sem lagðar 

voru fyrir voru eftirfarandi: 

1. Telur þú að loftslagsbreytingar geti komið á mismunandi hátt við karla og 

konur og þá á hvaða hátt?  

2. Telur þú að við finnum fyrir afleiðingum loftslagsbreytinga nú þegar hér á 

landi og ef svo er telur þú þær afleiðingar koma misjafnlega við karla og konur? 

3. Telur þú að konur verði verr úti vegna loftslagsbreytinga en karlar og ef svo er 

á hvaða hátt og þá hvernig? 

4. Hvaða skoðun hefur þú á því hvernig konur og karlar geti haft áhrif á 

loftslagsbreytingar, bæði við að auka þær og koma í veg fyrir þær? 

Til viðbótar við þá sem tóku þátt í að svara rannsóknarspurningunum tók ég viðtöl við tvo 

sérfræðinga sem komið hafa að málefnavinnu stjórnvalda í loftslagsmálum sem ég kýs að 

nafngreina ekki en kalla Þrúði og Þóru í ritgerðinni. Konurnar eru kunnugar 

loftslagsmálefnum og hafa starfað sem sérfræðingar á vegum stjórnvalda og hafa þær meðal 

annars verið í íslenskum sendinefndum á stórum loftslagsráðstefnum Sameinuðu þjóðanna 

síðustu árin. Viðtölin voru gerð með tvenns konar aðferð. Annars vegar var ég búin að gera 

spurningalista sem spurt var út frá og viðtalið tekið upp með hljóðupptökutæki. Hitt viðtalið 

var skrifað niður á meðan á því stóð, eins nákvæmlega og mögulegt var, en síðan fyllt í 

textann eftir minni þegar heim var komið.  

Þessu til viðbótar gerði ég vettvangsathugun á Hlemmi seinni part dags með það í huga að 

fylgjast með kynjadreifingu í notkun almenningsvagna á ákveðnu tímabili og styrkja þannig 

rannsóknina.  

Fjalla ég hér á eftir fyrst um spurningarnar sem ég sendi út í þeirri röð sem þær voru settar 

fram ásamt því að setja inn bein svör sumra þátttakenda þegar mér finnst það eiga við. Síðan 

fjalla ég um svör sérfræðinganna og loks er vettvangsskoðunin á Hlemmi kynnt.  

4.1.1 Svör við spurningalista 

Spurning 1. Telur þú að loftslagsbreytingar geti komið á mismunandi hátt við 

karla og konur og þá á hvaða hátt?  

Svörin sem ég fékk í hendur voru jafn fjölbreytt og þau voru mörg; allt frá þeirri skoðun að 

loftslagsbreytingar hafi ekki mismunandi áhrif á konur og karla til margra dæma um 

mismunandi áhrif loftslagsbreytinga á konur og karla. Þeir sem svöruðu að loftslagsbreytingar 

kæmu á mismunandi hátt við kynin komu með margþætt dæmi. Ekki voru allir sammála um 

það hvort loftslagsbreytingar hefðu sömu áhrif á fólk á Vesturlöndum og þær hafa í öðrum 

heimshlutum. Þróunarlöndin ásamt norðurskautinu voru oftast nefnd sem þau svæði sem yrðu 

fyrir mestum áhrifum. Konur í þróunarlöndunum voru oftar nefndar en karlar sem fórnarlömb 

loftslagsbreytinga vegna þess að þær sjá um fæðuöflunina auk þess að annast um heimilið og 

uppeldi barna sinna. Það kemur einnig mjög sterklega fram í svörunum hvað konur búa við 

mikið valdaleysi í þróunarlöndunum og fá lítið að leggja til málanna þegar kemur að 

stefnumótun varðandi loftslagsbreytingar, þó að vandamálið snerti þær verr en karla. Þetta 

kemur skýrt fram í svari Önnu, sem taldi að loftslagsbreytingar kæmu misjafnlega niður á 

konum og körlum. Anna segir orðrétt í svari við fyrstu spurningunni: 

Ég tel að loftslagsbreytingar geti komið á mismunandi hátt við konur og karla 

vegna þess hve ólík staða kvenna og karla er í flestum samfélögum. Konur bera 

almennt meiri ábyrgð á afkomu fjölskyldna sinna og vinna fleiri ólaunuð störf sem 

í mörgum tilvikum eru mjög háð aðstæðum í nánasta umhverfi. 

Bjargráð kvenna til að takast á við breytingar eru almennt færri en karla. Má þar 

nefna minni aðgang að fjármagni, tækni og upplýsingum og minni völd til að móta 

samfélagið, bæði nærsamfélagið og þjóðfélagið í heild sinni. 

Aðgangur að og eignarhald yfir náttúruauðlindum skiptir miklu máli þegar kemur 

að þessu málefni. Þær ákvarðanir sem teknar eru á sviði vinnslu og nýtingar 

auðlinda hafa bein áhrif á loftslagsbreytingar. Þar er hlutur kvenna hverfandi. En 

jafnvel þótt konur hafi lítil áhrif á sviði auðlindamála þurfa þær ekki síður en 

karlar að glíma við afleiðingarnar. Þegar brunnurinn þornar eru það oftast 

konurnar sem þurfa að ganga lengri leið til að ná í vatn. Þegar uppskeran bregst 

eru það oftar en ekki konur sem verða að finna leið til að brauðfæða fjölskylduna 

hvort sem það felur í sér að borða minni og verri fæðu, flýja í flóttamannabúðir 

eða beita öðrum úrræðum. Þannig mætti lengi telja.  

Þarna telur Anna að verulega halli á konur vegna þeirra breytinga sem eru að verða á 

loftslaginu. Þær þurfi að finna út hvernig hægt sé að bregðast við þeim breytingum sem kunna 

að verða en séu um leið alveg áhrifalausar.  

Margrét, einn þátttakenda minna, telur að áhrif loftslagsbreytinga komi á mismunandi hátt við 

konur og karla og að karlarnir hafi fleiri úrræði en konurnar vegna þess að skylda þeirra liggi 

ekki í daglegum heimilisstörfum og fæðuöflun. Þeir séu því hreyfanlegri og geti þar af 

leiðandi leitað sér að vinnu annars staðar en konurnar verði hins vegar eftir heima vegna 

ábyrgðar sem þær bera á umsjón heimilis og fæðuöflun og þurfi því að búa við harðnandi 

lífsskilyrði. Dæmið snúist hins vegar við þegar kemur að norðurslóðum. Þar séu karlar 

varnarlausari aðilinn vegna breytinga á lífsháttum fólks. Vegna hlýnandi veðurfars hafi 

skilyrði til veiða gjörbreyst við bráðnun íssins. Því sé orðið miklu áhættusamara að stunda 

veiðar en áður var. Þar sé ekki síður um að ræða félagslegar breytingar sem muni verða vegna 

nýrra atvinnutækifæra sem skapast vegna auðlindanýtingar sem komi til með að aukast vegna 

bráðnunar jökla á svæðinu og vaxandi virkjanagerðar og iðnvæðingar. Að framangreindu telur 

Margrét ljóst að það verði mikil aukning á því að erlend ríki sækist eftir auðlindum á 

norðurslóðum og slíkum framkvæmdum fylgi oftast erlent vinnuafl. Slík breyting muni því 

koma til með að skekkja þá félagslegu mynd sem ríkt hefur þarna um aldir. Orðrétt segir 

Margrét:  

Reynslan sýnir nú þegar að á suðurhveli jarðar bitna loftslagsbreytingar harðar á 

konum en körlum ekki síst þar sem konur þurfa að fara langar leiðir til að ná í 

vatn. Sú leið lengist stöðugt og skortur á vatni eykst. Karlarnir flytja fremur í 

burtu og konurnar verða eftir við harðnandi lífsskilyrði. Á norðurslóðum, á ég þá 

við mjög norðlægar slóðir, verða veiðar sem karlar stunda sífellt erfiðari, t.d. er 

ísinn við Grænland ekki lengur mann- og hundheldur vegna hlýnandi loftslags. 

Það hefur mikil áhrif á lífsafkomu og félagslega stöðu karla. Í Grænlandi og 

norðurhéruðum Kanada eiga karlar við mikil félagsleg vandamál að stríða vegna 

breytinga sem þeir hafa enga stjórn á. Jafnframt veldur bráðnun jökla því að nú 

er farið að virkja vatnsföll sem ekki voru til áður (t.d. í Grænlandi) og fjöll eru að 

koma í ljós þar sem vitað er um ýmiss konar auðlindir. Erlend ríki sækjast eftir 

þeim og það þýðir innflutt vinnuafl (aðallega karlar) og vinna fyrir karla. Slíkar 

breytingar geta raskað heilu samfélögunum og eru að gera það. Eflaust mætti 

benda á fleira sem er að gerast í náttúrunni sem kemur á mismunandi hátt við 

konur og karla.   

Í svari Árna kemur fram að eflaust muni breytingar hafa mismunandi áhrif á kjör fólks eftir 

kynferði en mest fari það eftir því hvernig staða kynjanna er fyrir. Óvissa ríkir að hans sögn 

um það hvort hlýnun skapi grundvöll fyrir nýjar atvinnugreinar og valdi öðrum 

atvinnugreinum skaða. Einnig kemur Árni inn á jafnréttismálin og það hvort karlar og konur 

muni sætta sig við óbreytta stöðu kynjanna í framtíðinni og hlutverkaskiptingu kynjanna í 

hefðbundnum störfum. Hér að neðan er svar Árna þar sem mér finnst nauðsynlegt að láta 

sjónarmið karls koma fram eins og kvenna í rannsókn minni: 

Hlýnandi loftslag og breytingar á úrkomu samhliða hlýnun munu eflaust hafa 

mismunandi áhrif á kjör fólks eftir kynferði en áhrifin verða trúlega mest þar sem 

staða kynjanna er hvað ólíkust fyrir. Hér á landi má velta því fyrir sér hvort 

hlýnandi loftslag skapi grundvöll fyrir nýjar atvinnugreinar eða styrki verulega 

einstaka atvinnugreinar sem nú þegar eru til staðar. Þarna má nefna t.d. 

kornrækt, ferðaþjónustugreinar og sjávarútveg. Líklegt verður að telja að áhrif 

hlýnandi loftslags á tvær fyrrnefndu greinarnar verði jákvæð með tilliti til atvinnu 

en meiri óvissa ríkir með sjávarútveg, þar gætu áhrifin allt eins orðið neikvæð ef 

stórir fiskistofnar hrekjast norðar undan hækkandi sjávarhita. Hvort þessi spá um 

atvinnugreinarnar rætist er náttúrulega alls óvíst en gera má því skóna að aukin 

umsvif í ferðaþjónustu skapi konum aukin tækifæri hér umfram karla þar sem 

ferðaþjónusta bíður uppá „kvennastörf“ umfram karlastörf. Svo er náttúrulega 

spurning hver þróun samfélagsins verður óháð veðrinu – sætta menn sig áfram 

við það að karlarnir keyri rúturnar og konurnar gangi um beina á hótelum og 

veitingastöðum eða þróast samfélagið enn frekar í átt til aukins jafnréttis og 

jafnræðis kynjanna? 

Ingunn er á því að loftslagsbreytingar eigi sér stað en telur að þær hafi ekki breytt neinu að 

ráði hér á landi enn sem komið er. Hún telur þó að hlýnandi veðurfar, og þá sérstaklega 

sólskinið, geti leitt til frekari aukningar á sólböðum kvenna á Íslandi. Að hennar mati eru 

konur meiri sóldýrkendur en karlar. Aftur á móti segir hún að séu vandamál loftslagsbreytinga 

á heimsvísu skoðuð blasi við annars konar aðstæður. Ingunn svarar spurningunni þannig: 

Ef miðað er við Vesturlönd, og þá sér í lagi Ísland, þá tel ég að áhrif 

loftslagsbreytinga sé hér að finna (enn sem komið er) í tiltölulega litlum mæli. 

Helst mætti kannski nefna breytt veðurfar þ.e. heitari sumur (víðs vegar í Evrópu 

og dauðsföll af völdum þess sbr. fréttaflutning) og e.t.v. snjóþyngri (Ísland) og 

kaldari vetur (sbr. víða í Evrópu þar sem fólk býr án viðunandi kyndingar og frýs 

hreinlega í hel). Ýmsir deila þó um hvort ástæður þessar séu í raun 

loftslagsbreytingum um að kenna. Í þessum tilfellum get ég þó ekki séð mikinn 

kynjamun nema ef helst mætti nefna að konur stunda e.t.v. fremur sólböð en 

karlar. Karlar eru auk þess fremur á stærri bílum sem gerir þeim auðveldara fyrir 

að komast um þegar færð er slæm s.s. í miklum snjóþunga. Ef við skoðum hins 

vegar vandamál loftslagsbreytinga á heimsvísu blasa annars konar aðstæður við 

þar sem sjá má mikla aukningu á náttúruhamförum ýmiss konar, uppskerubrest, 

vatnsskort og annars konar skertar leiðir til lífsafkomu. Þess konar aðstæður eiga 

sér oftar en ekki stað á meðal fátækari ríkja heimsins þar sem innviðir eru 

bágbornir, úrlausnir af skornum skammti og konur oft ekki jafn réttháar körlum 

og hafa þar með veikari stöðu. Mjög líklegt tel ég að við slíkar aðstæður verði 

konur (og börn) verr úti en karlar. 

Sumir bentu á að áhrifin færu eftir þeirri samfélagsmótun sem er til staðar í þjóðfélögum en 

ekki eftir kynjamun. Þeir sem töldu áhrif loftslagsbreytinga vera frekar einstaklingsbundin og 

félagsbundin en kynbundin voru aðallega yngri karlar sem höfðu ekki mörg orð um skoðun 

sína. Það kom helst fram varðandi þau mismunandi áhrif sem breytingarnar hefðu á kynin, að 

konur þyldu kuldann verr en karlar og því væri hlýnunin þeim að skapi. Súsanna taldi 

félagslega stöðu ráða því hvernig loftslagsbreytingar kæmu við kynin. Til dæmis benti hún á 

að félagsleg staða hópa fólks væri lélegri í þróunarríkjunum en iðnríkjunum en í 

þróunarríkjunum hallaði verulega á konur vegna þess að þær væru verr settar félagslega.  

Sara benti meðal annars á það í svari sínu að konur litu loftslagsbreytingarnar alvarlegri 

augum en karlar en vistfræðifemínistar hafa haldið þeirri skoðun fram að konur láti sér meira 

annt um náttúruna en þeir. Hefur meðferð á vistkerfinu nú á dögum verið líkt við það hvernig 

farið var með konur hér áður fyrr (Warren, 1993).  

Með vísun til þess sem Ortner (2006) hefur fjallað um í kenningum sínum um tengingu 

kvenna við náttúruna og karla við menninguna má segja að ýmislegt í svörum svarenda minna 

komi heim og saman við kenningar hennar varðandi tenginu kvenna og náttúru. Þegar upp var 

staðið staðsetti Ortner hins vegar konur mitt á milli náttúrunnar og menningarinnar þar sem 

þær sæju um ákveðna félagsmótun barna sinna í uppeldinu. Það var ríkara hjá konunum í 

svarendahópnum en körlunum að tengja konur við betri umhverfisvitund. Sara sagðist telja að 

konur kæmu fram á ábyrgari hátt gagnvart náttúrunni en karlar gerðu.   

Spurning 2. Telur þú að við finnum fyrir afleiðingum loftslagsbreytinga nú þegar 

hér á landi og ef svo er telur þú þær afleiðingar koma misjafnlega við karla og 

konur? 

Svarendur voru allir sammála um að þeir fyndu fyrir breyttu veðurfari hér á landi og að 

hlýnun hefði átt sér stað á síðustu árum. Hins vegar voru tveir sem höfðu fyrirvara á því hvort 

hlýnunin stafaði af gróðurhúsaáhrifum eða náttúrulegum sveiflum í vistkerfinu sem ættu rætur 

að rekja til annarra áhrifavalda en eiturefna, eins og til dæmis sólarinnar. Þá kom fram hjá 

þátttakendum að kanna þyrfti áhrif af breyttu veðurfari á kynin. Trúlega færu áhrif af hlýnandi 

veðurfari hér á Íslandi eftir atvinnu fólks.   

Margrét benti á samband milli hlýnandi veðurfars í heiminum og hækkunar á matvælaverði. 

Vegna mikilla breytinga á veðurfari sé hætta á matvælaskorti vegna þurrka og vatnsskorts. 

Hækkun matvöruverðs í heiminum myndi leiða til verri stöðu kvenna en karla þar sem 

launamunur kynjanna er enn fyrir hendi. Almennt séð sé staða kvenna lakari þegar kemur að 

launamálum og komi því allar hækkanir illa við konur, sem þurfi að neyta matar til jafns við 

karla.  

Anna benti á að hér á landi væri ákveðin tilhneiging til að beina opinberri umræðu um 

loftslagsmálefni inn á umræður um endurnýjanlega orku og þá einkum jarðhita. Ákveðin 

karlaslagsíða væri á þessari umræðu og beindist hún einkum að því að skapa íslenskum 

fyrirtækjum í orkugeiranum atvinnutækifæri á erlendum vettvangi. Þar sé einkum horft til 

uppbyggingar á iðnaði eins og til dæmis stóriðju. Með þessu sé horft framhjá hinum 

félagslegu möguleikum endurnýjanlegra orkugjafa á að draga úr fátækt eða bæta heilbrigði í 

heiminum og lítil áhersla sé lögð á jafnréttissjónarmið varðandi endurnýjanlega orkugjafa í 

loftslagsumræðunni hér. 

Þátttakendur voru þó sammála um að erfitt væri að sjá bein áhrif hlýnunar hér á kynin nema í 

þeim tilvikum sem bent hefur verið á hér að framan. Þetta málefni þyrfti að rannsaka til lengri 

tíma. Til að skoða félagslegar breytingar sem upp geta komið þurfi rannsóknirnar að fara fram 

með kynjagleraugum svo sjá megi kynbundin áhrif og afleiðingar. Svo árangur megi verða 

þurfi því allar upplýsingar að vera kyngreindar til að niðurstöður verði skýrar. Aðrir bentu á 

fjölgun og breytingu á dýralífinu hér á landi. Landbúnaðurinn nyti góðs af hlýnuninni og með 

henni væru líkur á því að landbúnaður á Íslandi yrði fjölbreyttari, eins og til dæmis með 

aukinni kornrækt og ræktun nýrra plöntutegunda í landbúnaði. Hlýnunin kæmi skýrt fram í 

skógrækt og öllu gróðurfari sem farið hafi mikið fram á Íslandi.  

Árni telur að það sé vandséð hvernig loftslagshlýnun komi á mismunandi hátt við kynin en 

hann velti því fyrir sér til gamans hvernig samfélagið á Íslandi væri í dag hefði loftslag haldist 

álíka kalt og í kuldakastinu í lok nítjándu aldar.  

Spurning 3. Telur þú að konur verði verr úti vegna loftslagsbreytinga en karlar og 

ef svo er á hvaða hátt og þá hvernig? 

Þátttakendur höfðu misjafnar skoðanir á því hvort konur verði verr úti vegna 

loftslagsbreytinga en karlar. Sumir álitu svo vera og vísuðu í greinar sem birst hafa um þessi 

málefni. Anna bendir í svari sínu á að það sem hún hafi lesið um í skýrslum sem gerðar hafa 

verið sýni að þetta eigi sérstaklega við um konur í fátækum löndum. Ýmis samverkun í 

fátækum löndum geri stöðu kvenna varnarlausa. Anna segir meðal annars: 

Þær skýrslur sem ég hef séð benda til þess og á það sérstaklega við um konur í 

hinum fátæku löndum heims, sbr. svar eitt. Því minna ræktarland, því minni 

tekjur, því meiri skaði fyrir ríkin sem ekki geta veitt þegnum sínum menntun og 

heilsugæslu. Skortur á heilsugæslu kemur harðar niður á konum og börnum en 

körlum. Komið hefur í ljós að konur fara mun verr út úr flóðum en karlar og því 

miður er hætt við að flóð muni aukast verulega á næstu árum vegna hækkunar 

yfirborðs sjávar. Ástæðurnar fyrir þessu (eins og kom í ljós í flóðunum miklu í 

kjölfar jarðskjálftanna í Asíu um jólin 2004) eru m.a. þær að konur læra yfirleitt 

ekki að synda, fötin flækjast fyrir þeim (síðu pilsin), þær reyna að vernda börnin 

og eru mun meira innan dyra og ná ekki út í tíma. Konur standa almennt veikar 

að vígi en karlar hvað varðar völd og félagslega stöðu. Því má ætla að sú barátta 

sem er framundan um lífsgæðin á jörðinni sem því miður fara minnkandi (nema 

eitthvað nýtt komi til) komi harðar niður á konum en körlum. 

Þessu til viðbótar kemur fram í svörunum að konur hafa mjög takmarkaðan aðgang að þeim 

vettvangi þar sem flestar þær ákvarðanir eru teknar sem kunna að hafa áhrif á 

loftslagsbreytingar, hvort sem er í einkageiranum, á opinberum vettvangi eða á 

alþjóðavettvangi.  

Árni átti erfitt með að leiða skynsamleg rök að áhrifum hlýnandi loftslags á kynin og var ekki 

sannfærður um að loftslagsbreytingar væru af mannavöldum þótt hann tæki fram að það væri 

mikilvægt að draga úr losun gróðurhúsalofttegunda, en hann segir eftirfarandi í svari sínu: 

Ég er sannfærður um að sveiflur í loftslagi séu af völdum breytilegrar virkni sólar 

en ekki af mannavöldum. Mælingar á margskonar breytum er sýna virkni sólar 

benda til þess að sólin hafi stýrt sveiflum í loftslagi á jörðinni um milljónir ára 

ásamt stöðu meginlandanna á hnettinum og vangaveltur um að aukin losun 

koldíoxíðs með bruna á jarðeldsneyti sé orsök þeirrar hlýnunar sem orðið hefur á 

20. og 21. öld eru ekki sannfærandi í mínum huga. Hinsvegar er mikilvægt að fólk 

geri sér grein fyrir mikilvægi þess að draga úr losun gróðurhúsalofttegunda 

einfaldlega vegna þess að bruni á jarðeldsneyti hefur margvísleg neikvæð áhrif. 

Eins og samfélagsgerðin er á okkar tímum eru karlar að verulegu leyti „ábyrgir“ 

fyrir þeirri tæknivæðingu sem hefur skapað þetta vandamál. Hinsvegar má spyrja 

sig hvort konur séu ekki í lykilstöðu til þess að leysa vandamálin með því að koma 

í ríkari mæli að stjórnun og ákvarðanatöku og hafa vit fyrir körlunum ef svo má 

segja.  

Almennt töldu þátttakendur að konur á Vesturlöndum kæmu ekki verr út úr áhrifum 

loftslagsbreytinga en karlar en telja þó að launakjör kvenna kunni að hafa þar áhrif. Konur á 

Vesturlöndum séu almennt lægra launaðar en karlar og með hækkandi matarverði og hækkun 

skatta, eins og til dæmis umhverfisskatta, komi allar hækkanir verr niður á konum en körlum. 

Meðal umhverfisskatta séu skattar sem lagðir eru á flugsamgöngur og þurfa konur jafnt og 

karlar að ferðast en konur greiða hlutfallslega hærra verð vegna kjaramismunar. Bent er á í 

sambandi við flugið að karlar séu í meirihluta þeirra sem ferðast í opinberum tilgangi eða 

vegna viðskipta.  

Súsanna bendir á það í svari hér að framan að því minni sem kynjamunur sé í samfélögum, 

þeim mun minni munur verði á áhrifum þeim sem hugsanlega verða af loftslagsbreytingum. 

Einnig bendir hún á að 80% kvenna í fátækum löndum beri ábyrgð á fæðuframleiðslu til 

handa fjölskyldunni og því muni loftslagsbreytingar hafa mikil áhrif á þær konur í 

framtíðinni. Þeim breytingum sé líklegt að fylgi aukin hungursneyð í heiminum og jafnvel 

mikill vatnsskortur. 

Margir höfðu ekki velt því fyrir sér hvort um kynbundin áhrif af loftslagsbreytingum væri að 

ræða. Svör við spurningunni voru mjög fjölbreytt, allt frá því að svara með nei til 

margháttaðra lýsinga á þeim mismun sem kann að verða eða er nú þegar orðinn. Flestir 

þátttakendur bentu á suðrið, þar sem kynjamunur væri hvað mestur, þar hallaði verulega á 

konur. Allflestir töluðu um að þetta ætti frekar við í fátækum löndum og lítill minnihluti taldi 

að um engan kynjamun væri að ræða eða hafði ekki velt áhrifunum á Íslandi sérstaklega fyrir 

sér.  

Spurning 4. Hvaða skoðun hefur þú á því hvernig konur og karlar geti haft áhrif á 

loftslagsbreytingar, bæði við að auka þær og koma í veg fyrir þær? 

Þessi spurning er hvað viðkvæmust því að hún kemur inn á hegðun fólks og hvort þar sé um 

kynjamun að ræða. Mér þótti áhugavert að sjá hvort og þá hvernig fólk sæi kynjamun á 

hegðuninni. Flest svaranna voru í þá átt að konur væru á margan hátt umhverfisvænni 

neytendur en karlar. Þær væru til dæmis ekki eins neyslufrekar á orku og karlar væru. 

Þátttakendur álitu að konur væru mun líklegri til að nota almenningssamgöngur en karlar, svo 

sem vettvangskönnun mín á Hlemmi sýndi, og það ætti einnig við um kaup á 

umhverfisvænum vörum. Karlar veldu frekar orkufreka bíla en konur og þeir spáðu minna í 

heildarhagsmuni varðandi loftslagsmálefni en konur. Almennt voru þátttakendur á því að 

einnig væri munur á fæðuvali kynjanna. Karlar borðuðu frekar rautt kjöt en konur, og bent var 

á að framleiðsla á nautakjöti væri ekki náttúruvæn vegna gastegunda sem nautgripir gefa frá 

sér. Karlarnir hefðu því neikvæðari áhrif en konur á vistkerfið. Einnig var bent á að áhrif 

loftslagsbreytinga mætti rekja í vaxandi mæli til veðurfars á Vesturlöndum þar sem aukning 

væri á skógareldum, en þeir kæmu hart niður á íbúum þeirra svæða. Í Bandaríkjunum til 

dæmis væri aukin flóðahætta, þurrkar á sumum svæðum og á öðrum miklir skógareldar. 

Anna benti á að áríðandi væri að hafa í huga hagsmuni beggja kynja þegar fjallað væri um 

umhverfismál en hún sagði: 

Ég tel mikilvægt að allar umræður, ákvarðanir og aðgerðir taki mið af 

hagsmunum bæði kvenna og karla þegar fjallað er um umhverfismál og 

loftslagsbreytingar. Í því felst að konur jafnt sem karlar ættu að hafa aðgang að 

sömu upplýsingum og sitja við sama borð þegar kemur að ákvarðanatöku um 

málefnin, aðgerðum og mati á árangri aðgerða. Hagsmunir aðila á þessu sviði 

geta stangast á og líklegast er að grípa þurfi til málamiðlana, hvort sem það er 

milli landa eða hagsmunahópa innan landa. Þar skiptir máli að raddir kvenna 

heyrist greinilega þannig að tekið sé tillit til hagsmuna mismunandi hópa þeirra 

ekki síður en mismunandi hópa karla.  

Konur eru helmingur mannkyns og taka þátt í efnahagslífi hvers samfélags, 

þekkingaruppbyggingu, daglegri neyslu og félagsmótun næstu kynslóða. Því er 

útilokað að ná jákvæðum árangri hvort heldur er á sviði loftslagsbreytinga eða 

við að takast á við afleiðingar þeirra nema með virkri þátttöku kvenna. Ég tel hins 

vegar að karlar hafi í mörgum tilvikum neikvæðari áhrif á loftslagsbreytingar, 

vegna þess að karlar hafa meira handa á milli en konur, þeir kaupa fleiri 

flugmiða, aka um á stærri og orkufrekari bílum og marka almennt dýpri 

umhverfisspor en konur. Þá sitja karlar að miklu leyti einir við borðið þegar 

kemur að ákvarðanatöku í stórum fyrirtækjum, á vettvangi stjórnmála og á 

alþjóðavettvangi þar sem teknar eru ákvarðanir sem hafa hvað mest áhrif á 

loftslagsbreytingar.  

Ingunn er að mörgu leyti sammála því sem fram kemur í svari Önnu hér að framan um 

aðkomu kynjanna að loftslagsbreytingunum. Bendir hún á að venjur fólks hafi almennt áhrif á 

vistkerfið, eins og til dæmis matarvenjur þar sem miklir flutningar séu á vörum, bæði á 

stuttum og löngum aðflutningsleiðum. Konur sjái mikið um innkaup fyrir heimilið og geti þar 

með tekið tillit til mengunarþátta í innkaupum. Bendir Ingunn á ýmislegt sem konur og karlar 

geta gert til þess að minnka skaðleg áhrif á umhverfið. Hún sagði meðal annars:  

Ég held að það sé svo ótalmargt. Flest allt sem við tökum okkur fyrir hendur og 

venjur okkar almennt hafa áhrif. Fyrst og fremst detta mér í hug matarvenjur, sem 

hafa jú gífurleg áhrif (flutningur skipa og flugvéla með matvæli og hráefni um 

allan heim, rýming skóglendis til ræktunarlands víða um heim, gríðarlegt magn 

jarðefnaeldsneytis sem notað er til verksmiðjubúskapar, gróðurhúsalofttegundir 

frá búfénaði o.s.frv.). Konur hafa að sjálfsögðu lengi verið, og eru eflaust að 

stórum hluta enn, ábyrgar fyrir matseld og innkaupum til heimilisins, þrátt fyrir 

að einhver breyting hafi eflaust orðið þar á. Án efa hefur gífurlega mikið að segja 

hvers konar matvæli verða fyrir valinu þ.e. grænmeti, kjöt, fiskur, korn o.s.frv. Þar 

má e.t.v. líka nefna eldunaraðferðir og umbúðanotkun. E.t.v. má líka finna mun á 

neyslumynstri kynjanna hvað mataræði varðar, karlmenn hafa jú alltaf verið 

tengdir meira neyslu á kjöti og borða í mörgum tilfellum meira. 

Annað sem mér dettur í hug eru farartæki. Eins og ég nefndi áður eru það fremur 

karlar en konur sem keyra um á eyðslufrekum bílum og „smábílar“ fremur 

markaðssettir fyrir konur á meðan karlmennskan er oft tengd því að keyra um á 

stórum bíl/jeppa (líkt og kjötneyslan). Þetta er þó fjarri því að vera algilt og í dag 

þykir mjög „inn“ að ferðast um t.d. á hjóli hjá vissum hópum samfélagsins.  

Eins má nefna (þó kannski langsótt sé) að karlar standa fremur fyrir 

fyrirtækjarekstri og eru stjórnendur fyrirtækja sem eru ábyrg fyrir losun 

gróðurhúsalofttegunda. Nærtækt dæmi hér á landi er t.d. fiskiflotinn en 

olíubrennsla fiskiskipa er töluverð skilst mér. Þá eru fyrirtæki fremur en heimili 

sem nýta mikið rafmagn (sem þarfnast bruna á kolum víða um heim), mikla 

pappírsnotkun (rýming skóglendis til vinnslu á pappír) og ekki síst plastnotkun 

(sem unnið er úr jarðefnaeldsneyti og við bruna myndar eitraðar 

díoxínlofttegundir). Þrátt fyrir að rýming skóglendis sé að mestum hluta í dag af 

völdum matvælavinnslu (og að mér skilst til að komast í olíulindir sbr. S-Ameríku) 

þá þykir mér pappírs- og plastnotkun hjá báðum kynjum gríðarleg (verð bara að 

skjóta þessu að). Fyrirtæki hafa að auki oft gríðarmikinn bílaflota á sínum vegum 

og stunda flutninga víða um heim.  

Við á Vesturlöndum erum náttúrulega miklir neytendur og öll þessi framleiðsla 

hvort heldur sem er á mat eða öðru dóti sem okkur er svo mikilvægt hlýtur 

auðvitað að þarfnast mikillar orku (jarðefnaeldsneytis) til framleiðslu. Ég á 

svolítið erfitt með að átta mig á hvort konur séu meiri neytendur en karlar, eða 

öfugt (nema að því leyti eins og ég nefndi í tengslum við fæðuval, 

stjórnunarstöður og algengara er að sjá karla keyra um á risastórum trukkum).  



48 

Þótt ekki séu allir sammála um hvað veldur loftslagsbreytingunum hefur fólk ýmislegt til 

málanna að leggja og er Árni þar ekki undanskilinn. Hann er ekki sannfærður um hvað veldur 

loftslagsbreytingunum. Hann bendir á að það sé mikilvægt að draga úr losun 

gróðurhúsalofttegunda og út frá samfélagsgerð sé hætta á að breytingar komi verr niður á 

konum og börnum en körlum. Um þetta segir hann: 

Ef horft er á neikvæðar afleiðingar af vaxandi losun gróðurhúsalofttegunda má 

hinsvegar auðveldlega láta sér detta í hug að þær komi í meira mæli illa við 

konur og börn en karla miðað við þá samfélagsgerð sem víðast hvar er ríkjandi í 

heiminum þar sem karlar skammta lífsgæði til kvenna og barna og lágt settra 

kynbræðra sinna. 

4.1.2 Sérfræðiviðtöl 

Hjá þeim Þrúði og Þóru, sérfræðingum íslenskra stjórnvalda, kemur, mjög greinilega fram að 

áríðandi sé að öll áætlanagerð stjórnvalda hér á landi um loftslagsmálefni sé skoðuð með 

jafnréttissjónarmið í huga til að jafnvægi ríki í því sem gert er á opinberum vettvangi. Margt 

er þekkt og hefur verið rannsakað varðandi loftslagsmálefnin en annað sé mikilvægt að 

rannsaka til að takast megi á við loftslagsbreytingarnar í heiminum. Þær voru sammála um að 

áhrif loftslagsbreytinga á Íslandi væru minni en víðast hvar annars staðar í heiminum, og þá 

sérstaklega í samanburði við þau lönd sem byggja hag sinn á frumgreinum eins og 

smábændabúskap, líkt og algengt er í Afríku og Asíu. Áhrif loftslagsbreytinga séu nú þegar 

miklu meiri í Afríku. Þar sé hætta á miklum þurrkum samfara loftslagsbreytingum og þar af 

leiðandi aukinni landeyðingu í álfunni. Einnig sé hætta á að ekki verði hægt að nota ræktað 

land vegna mikilla flóða sem sópa burt jarðvegi eða þá minnkandi úrkomu sem leiði til 

þurrkasvæða í framtíðinni. Þess vegna hafi loftslagsbreytingarnar mikil áhrif á líf fólks víða 

þar um álfuna á þann veg að erfiðara verði að brauðfæða fólkið. Af því geti síðan leitt lélegri 

menntun barna þar sem jafnvel verði að taka börn úr skólum til að hjálpa mæðrum sínum við 

að sinna brýnni nauðsynjum fjölskyldunnar, eins og að sjá um vatnsburð þar sem víða þarf að 

fara langan veg eftir vatni. Því sé mikil hætta á að sá árangur sem þegar hafi náðst í málefnum 

Afríku og því þróunarstarfi sem þar hefur verið unnið fari mikið til forgörðum vegna 

loftslagsbreytinganna. Þar af leiðandi sé mikil hætta á afturför í álfunni.  

Staðbundin þekking er mikilvæg að þeirra áliti þegar kemur að loftslagsmálefnum og 

nauðsynlegt að það sé hlustað í því sambandi á bæði kynin þegar bregðast á við þeim hættum 

sem stafa af loftslagshlýnuninni. Þóra leggur áherslu á að þáttur almannavarna sé mjög 

mikilvægur vegna þess að það verði að koma skilaboðum til fólks á hamfarasvæðum. Þá getur 

mismunandi menning ráðið úrslitum um afdrif fólks ef kemur til náttúruhamfara. Þar séu 

konur á margan hátt meiri fórnarlömb en karlar. Það komi til vegna líkamsburða þeirra, 

menningarlegrar hefðar í klæðnaði, sem oft eru síðir og víðir kyrtlar sem flækjast fyrir konum 

ef bregðast þarf skjótt við, og í sumum trúarbrögðum megi konur ekki umgangast karlmenn 

nema í fylgd eiginmanna eða einhverra karlkyns fjölskyldumeðlima. Af þeim sökum eigi 

konur erfitt með að bregðast við náttúruhamförum og einnig sé algengt að konur séu einar 

heima langdvölum þar sem karlmenn sæki vinnu annað. Konur þurfi því oft að bera ábyrgð á 

mörgum börnum og jafnvel einnig gömlu fólki. Þetta eigi við þegar flóðbylgjur, aurflóð, 

skógareldar og annað sem hlýst af skyndilegum veðrabrigðum dynur yfir. Því þurfi að virkja 

bæði kynin, og ekki síst konur, þegar gerðar eru viðbragðsáætlanir svo bjarga megi fleiri 

mannslífum.  

Hér á landi sé nauðsynlegt að huga sem fyrst að loftslagsmálefnum. Hafi því samráð á vegum 

umhverfis- og auðlindaráðuneytis verið hafið til að skoða þennan málaflokk. Lögð hafi verið 

áhersla á að bæði kynin komi þar að borðinu og að hugað sé að hagsmunum beggja kynjanna í 

þeirri vinnu sem framundan er. Þó að Ísland sé mjög ríkt af endurnýjanlegum orkugjöfum sé 

mengunin tiltölulega mikil á hvern íbúa hér á landi miðað við mörg lönd í heiminum og því 

eigi loftslagsumræðan brýnt erindi til okkar. Fram komi að lönd sem byggja á frumgreinunum 

komi verr út úr loftslagshlýnuninni en iðnaðarsamfélögin sem aðallega hafi verið talin valda 

breytingunum. 

Viðmælendur mínir tveir hafa sótt stórar loftslagsráðstefnur og nefna í því sambandi að fyrir 

utan þá fulltrúa þjóða sem eiga aðild að loftslagsráðstefnunum sendi alls konar samtök 

fulltrúa sína á vettvang til að hafa áhrif á þá stefnumótunarvinnu sem þar fer fram. Opinberar 

sendinefndir eru bundnar stefnu sinna þjóðþinga og því sé oft erfitt að mjaka málum áfram á 

svona fjölmennum ráðstefnum. Það sé oft ekki fyrr en ráðherrarnir sjálfir koma sem hlutir fari 

að gerast og þá oft mjög hratt. Það fari líka oft eftir þeim sem haldi ráðstefnuna eða 

einstaklingum fyrir þeirra hönd hvernig útkoman verður. Aðalvinnan fari gjarnan fram á 

hliðarfundum áður en ráðherrar aðildarríkjanna mæti á staðinn. Ísland hafi í sinni vinnu 

undanfarin ár unnið ötullega að því að koma kynjasjónarmiðum inn í samkomulagstexta og 

hafi það fyrst borið árangur á loftslagsráðstefnunni COP15 sem haldin var í Kaupmannahöfn í 

desember 2009.  

Viðmælendur telja að nauðsynlegt sé að vinna að samkomulagi þar sem hagsmunir allra séu 

virtir. Við höfum aðeins eina plánetu til að búa á svo ekki veiti af allri varkárni. Í allri 

þróunaraðstoð okkar sé því farið að leggja áherslu á ábyrga nýtingu auðlinda. Þótt á stundum 

virðist líta út sem ekkert gangi í þessum málefnum sé það einkennandi fyrir svona víðfeðmar 

samningaviðræður að hlutirnir gerist oft mjög skyndilega og því sé erfitt að spá fyrir um hvert 

þetta mun leiða í framtíðinni. Þá séu ríki heims alltaf að taka aukið tillit til kynjasjónarmiða í 

loftslagsumræðunni og hafa Íslendingar staðið sig vel í þeirri baráttu að þeirra sögn.  

Ísland leggur áherslu á að konur komi að borðinu, öllu skipti að þeirra raddir heyrist. Íslensk 

stjórnvöld hefðu mátt huga betur að mengunarmálum en við séum komin með tiltölulega 

mikla mengun á hvern einstakling hér á landi miðað við flest lönd í heiminum og meiri en 

flest Evrópulönd. Ástæða þessarar mengunar, segja þær, er sú stóriðjustefna sem hefur verið 

ríkjandi hér ásamt fiskiskipaflotanum, flugumferð og mikilli notkun einkabílsins. Það hafi 

ekki heldur verið settir miklir peningar í þróunaraðstoð til að berjast gegn loftslagsbreytingum 

þannig að við getum ekki sagt að við höfum skarað fram úr í að draga úr loftslagsbreytingum 

en það er að verða breyting á þessu núna. Ísland hefur staðið við skuldbindingar sínar í 

Kýótó-bókuninni en einungis vegna þess að Ísland fékk inn íslenska ákvæðið svokallaða sem 

leiddi til þess að hægt var að auka mengun en ekki draga úr henni eins og flest öll önnur ríki 

þurftu að gera. Íslensk kvennasamtök geta, að þeirra sögn, komið að mestu gagni í 

loftslagsbreytingaumræðunni með því að fylgja eftir því sem íslensk stjórnvöld hafa verið að 

gera og þrýsta á um að byggja brýr milli kvenna alls staðar í heiminum með því að sýna 

samstöðu með þeim sem eru að vinna að þessum málefnum og einnig að styrkja konur 

fjárhagslega svo hægt sé að hrinda af stað ýmsum hugmyndum og ákvörðunum. Samstarf 

stjórnvalda og grasrótar sé líklegast til að skila mestu því þar er þekkingin á því hvernig 

hlutirnir virka best.  

4.1.3 Vettvangsathugun á Hlemmi 

Samgöngumiðstöðin á Hlemmi er stór þjónustumiðstöð í almenningssamgöngum borgarinnar, 

á mótum Hverfisgötu og Laugavegar. Þangað koma almenningsvagnar úr ýmsum áttum með 

farþega sem ýmist fara þar út, skipta um vagn eða hefja ferð sína til annarra áfangastaða. Þar 

af leiðandi taldi ég þann vettvang henta vel fyrir rannsóknina til að skoða dreifingu kynjanna í 

notkun almenningssamgangna í borginni á ákveðnum tímapunkti. Dvaldi ég á Hlemmi í um 

það bil tvo klukkutíma, milli klukkan fjögur og sex síðdegis, og fylgdist með þeim farþegum 

sem áttu leið um samgöngumiðstöðina á þessum tíma.  

Hammersley og Atkinson (2007) tala um að rannsóknir á vettvangi feli það í sér að 

rannsakendur fylgist með, annað hvort vel sýnilegir og láti á sér bera, eða láti lítið fyrir sér 

fara á vettvangi, meðan á vettvangsrannsókn stendur, eða að tekin séu formleg samtöl og 

gögnum safnað saman í gegnum ritaðar heimildir. Staðreyndin sé samt sú að öll gagnsöfnun 

sem kunni að varpa ljósi á viðkomandi rannsókn sé vettvangsskoðun. Þeir tala um að það geti 

skapast viðsjárverðar aðstæður fyrir rannsakandann við rannsókn sumra verkefna en það fari 

eftir því hvað verið sé að rannsaka hverju sinni. Mín skoðun er sú, eftir að ég dvaldi við 

rannsókn mína á Hlemmi, að ekki þurfi að hafa af því áhyggjur að verða fyrir óþægindum af 

hálfu svokallaðs utangarðsfólks sem stundum hefur verið talað um að héldi til á Hlemmi og 

ekki varð ég vör við neina sem gætu hafa átt við einhver vandamál að stríða fyrir utan tvo 

einstaklinga sem áttu stutta viðdvöl og voru lítillega ölvaðir. Ef eitthvað hefur getað virst 

athugavert á þessum tíma á Hlemmi þá hefur það verið vera mín þar því að ég dvaldi þarna í 

tvo klukkutíma og einbeitti mér að því sem þar var um að vera án þess að sýna nokkra tilburði 

til að taka far með vagni. 

Eftir dvöl mína á samgöngumiðstöðinni kom það mér verulega á óvart hversu margir 

útlendingar áttu leið þarna um og notfærðu sér almenningssamgöngurnar. Ekki fannst mér ég 

geta greint hinn dæmigerða Íslending á leið heim úr vinnu sem notaði almenningssamgöngur 

til þess að spara sér notkun einkabíls. Mín tilfinning eftir þetta er að hinn almenni borgari sem 

sækir vinnu á þessu svæði noti almennt ekki almenningsvagna á leið sinni í vinnu í stað bíla 

enn sem komið er, enda ekki mikil hefð fyrir almenningssamgöngum hérlendis, að minnsta 

kosti undanfarna áratugi, gagnstætt því sem víða er erlendis í stórborgum.  

Það hefur verið gagnrýnt hér á landi að almenningssamgöngur séu ekki hannaðar fyrir hinn 

almenna borgara sem þarf að sækja vinnu í miðbæinn úr úthverfum borgarinnar. Felst sú 

gagnrýni að miklu leyti í því hversu langt er á milli ferða og að oft þurfi að skipta um vagna 

með tilheyrandi óþægindum og löngum biðtíma til að komast leiðar sinnar.  

Út frá könnun minni sýnist mér að útlendingar sem dvelja hér í lengri eða skemmri tíma noti 

mikið almenningssamgöngur. Töluverð umferð var þarna einnig af skólafólki á leið heim úr 

skóla sem tók almenningsvagnana. Eins og fram hefur komið var ekki mikið um að 

skrifstofufólk færi þarna um á leið úr vinnu en þá skoðun myndaði ég mér út frá klæðnaði 

fólksins sem þarna fór um. Karlmenn á bilinu 30 til 55 ára voru ekki margir þann tíma sem ég 

dvaldi þarna en skrifstofutíma var þá almennt að ljúka. Annað sem ég tók eftir í fari yngri 

karlanna sem áttu þarna leið um var það að meðan þeir biðu eftir strætisvagni töluðu þeir 

nánast undantekningarlaust í farsíma. Það sem upp úr stóð í þessari vettvangsskoðun minni, 

og kom mér verulega á óvart, var að konur voru í miklum meirihluta þeirra sem áttu leið 

þarna um eða á að giska 60 til 70 %. Ég tel því, eftir þessa stuttu athugun, að hátt bensínverð 

og kreppa undanfarin ár hafi ekki breytt ferðavenjum fólks á leið til og frá vinnu úr fjarlægari 

hverfum borgarinnar. Einnig má ætla að fólk sé dags daglega ekki að velta mikið fyrir sér 



52 

fyrirbyggjandi aðgerðum gegn mengun til að koma í veg fyrir loftslagshlýnun á okkar slóðum. 

Kem ég frekar að þessu í niðurstöðukafla ritgerðarinnar hér á eftir.  

5 Umræða 

Eins og sjá má hér að framan voru svörin sem mér bárust mjög fjölbreytileg. Þau voru allt frá 

því að einn þátttakandinn sá ekki í fljótu bragði hvort loftslagsbreytingar ættu sér yfirhöfuð 

stað til þess að annar þátttakandi hafði fjölmargt fram að færa um loftslagsbreytingarnar og 

kom fram með óteljandi skýringar og skoðanir á afleiðingum þeirra og aðgerðum til að 

minnka eða koma í veg fyrir þær.  

Eins og segir á vefsíðu Loftslag.is (2012) og í bók Halldórs Björnssonar (2008) voru 

vísindamenn í upphafi óvissir um hvað væri að gerast í andrúmsloftinu þegar þeir tóku fyrst 

eftir breytingum á hitastigi jarðarinnar fyrir meira en hundrað árum. Það var ekki fyrr en síðar, 

þegar mælingar sýndu svart á hvítu að hlýnun átti sér stað á löngu tímabili og komin voru til 

sögunnar betri mælitæki, að farið var að gefa þessum náttúrubreytingum frekari gaum. 

Því er ekki að undra þótt við sem búum hér á landi gerum okkur ekki fyllilega grein fyrir því 

hvað er að gerast í vistkerfinu; við búum til dæmis ekki við stórfellda ógn eins og fellibylji, 

eldsvoða, flóðbylgjur og aðrar náttúruhamfarir, sem vofir yfir víða erlendis. Því til viðbótar 

býr fólk hér á landi við tiltölulega mikil lífsgæði og veltir þess vegna slíku ekki svo mikið 

fyrir sér. Þetta á einnig við um stjórnmálin, en eins og Giddens (2011) bendir á eiga 

stjórnmálamenn oft erfitt með að koma sér saman um hvað gera skuli í loftslagsmálefnum í 

heiminum þótt þeir séu flestir sammála um að loftslagsbreytingar eigi sér stað. Þetta byggist 

ekki síður á því hvað málefnið er hagsmunatengt og ekki síst því að þau ríki sem ekki hafa 

valdið loftslagsbreytingum skuli þurfa að taka á sig verndartoll sem er tilkominn vegna 

aðgerða annarra þjóða og skilaði þeim þjóðum betri lífskjörum á borð við þau sem 

Vesturveldin fengu með iðnvæðingunni. 

5.1 Ójöfn staða kynjanna 

Í skýrslu Sameinuðu Þjóðanna (2009) um kyn og loftslagsbreytingar kemur fram að fram til 

þessa hafi kynblinda almennt ríkt í útskýringum á loftslagsbreytingunum. Þess vegna hefur 

verið gert ráð fyrir því að konur og karlar hafi sömu áhrif á loftslags- og umhverfisbreytingar 

með hátterni sínu og ekki hugsað út í það að breytingar vegna þeirra geti komið misjafnlega 

niður á kynjunum.  

Í skýrslunni kemur fram að ekki hefur verið hugað að neinu ráði að mismunandi aðkomu 

kynjanna á opinberum vettvangi fram til þessa. Þó kemur fram að sú hlutverkaskipting 

kynjanna sem lengi hafi tíðkast, þar sem konur sjá að mestu leyti um heimilishald, fæðuöflun 

og umsjá barna, leiði óhjákvæmilega til þess að loftslagsbreytingarnar komi misjafnlega niður 

á kynjunum. Í sumum samfélögum búa konur við meiri einangrun en karlar vegna menningar 

þeirra og konur séu í flestum tilvikum til muna veikbyggðari en karlar ásamt því að meiri 

fátækt og menntunarleysi einkennir stöðu kvenna (Sameinuðu þjóðirnar, 2009).  

Fram kemur í svörum flestra þátttakenda í rannsókninni að loftslagsbreytingar geti komið á 

mismunandi hátt við konur og karla. Staða kvenna sé áþreifanlega verri en staða karla að 

þessu leyti. Meðal annars var vísað til fátæktar kvenna, ábyrgðar á afkomu fjölskyldna og 

annarra starfa sem konur vinna launalaust en háð umhverfislegum aðstæðum í nánasta 

umhverfi þeirra. 

 Giddens (2011, bls.163-164) bendir á að til að tryggja jafnræði kynjanna sé nauðsynlegt að 

virkja öll stig stjórnsýslunnar í viðbragðsáætlunum og í því sambandi bendir hann á dreifræði, 

sem er grundvallarregla Evrópusambandsins, þar sem ákvarðanir og stefnur eru sem mest 

mótaðar næst hinum almenna borgara, eða á neðstu stigum stjórnsýslunnar, og á jafnt við um 

karla og konur.  

Þá má benda á að í skýrslu Sameinuðu þjóðanna (2009) kemur fram að konur séu ekki síður í 

þeirri stöðu en karlar að geta tekið þátt í að minnka áhrif loftslagsbreytinga og því má segja að 

staða kvenna geti verið beggja vegna borðsins, ef þær á annað borð komast að til jafns við 

karla í ákvarðanatöku varðandi loftslagsmálefnin.  

Hér má tilfæra að löngum hefur verið horft til okkar heimshluta hvað jafnrétti varðar en 

Norðurlöndin hafa lengi verið í fararbroddi í þeim málaflokki (Svandís Svavarsdóttir, 2012a). 

Íslensk stjórnvöld ásamt stjórnvöldum annars staðar á Norðurlöndum hafa haldið 

kynjasjónarmiðum á lofti á síðustu loftslagsráðstefnum, en það var ekki gert áður. Hefur 

þessu verið lýst sem einu mesta jafnréttismáli samtímans þar sem loftslagsmálefnin varða allt 

mannkynið í heild. Kalela (2009) bendir á kynjamarkmið Norðurlanda og stuðning Finna við 

konur frá þróunarlöndunum til að sækja stóru loftslagsráðstefnurnar svo að raddir kvenna frá 

þriðja heiminum megi heyrast.  

Hvað Ísland varðar hafa stjórnvöld kveðið á um að íslensk stjórnvöld skuli halda 

kynjasjónarmiðum á lofti og hefur það verið gert í síðustu samningaviðræðum um 

loftslagsmál (Lög um jafna stöðu og jafnan rétt kvenna og karla nr. 10/2008).  

Fram kom í svörum þátttakenda að áhrif loftslagshlýnunar kæmu ekki eingöngu við konur í 

fátækari löndum heimsins heldur yrðu konur um allan heim fyrir áhrifunum. Í því sambandi 

mætti nefna áhrif aukinna skatta sem settir hafa verið eða verða vegna loftslagsbreytinga og 

muni koma niður á báðum kynjum en ekki síst þó á konum sem í flestum tilvikum eru með 

lægri tekjur en karlar. Þá sé hækkandi matarverð í heiminum óumflýjanlegt vegna þeirra 

veðrabreytinga sem fylgja loftslagsbreytingum. Þar verði konur af sömu ástæðu verr úti en 

karlar vegna kjaramismunar. Þá var bent á hækkandi skattlagningu á flugsamgöngur en konur 

þurfa eins og karlar að ferðast á milli landa. Hækkanir sem þessar leggjast með sama þunga á 

kynin en af fyrrgreindum ástæðum verða konur óhjákvæmilega verr úti að áliti sumra 

svarenda minna.  

Til að sporna við áhrifum til hins verra, bæði fyrir konur og loftslagið, sýnir umfjöllun 

Moustgaard (2011) hvernig ríkin geta brugðist við, eins og með því að nota reynslu og 

menningu nýbúa til að kenna okkur hinum ábyrga hegðun svo draga megi úr áhrifunum.  

Í þessu samhengi er líka gott að hafa í huga þær ábendingar Becks (2010) að grípi stjórnvöld 

ekki til aðgerða sem fyrst geti fórnarkostnaður orðið mikill og jafnvel leitt til alþjóðlegrar 

kreppu sem kæmi ekki síst niður á þeim sem minna mega sín. Hrafnhildur Ragnarsdóttir 

(2005) bendir á að vistfemínistar telji að karlar taki allar stórar ákvarðanir sem teknar eru í 

heiminum og þar af leiðandi beri þeir að miklu leyti ábyrgð á loftslagsbreytingum. Hins vegar 

standi konur uppi með það að reyna að laga og bæta arðrán karlanna. Það var bent á það í 

nokkrum svörum að konur á Vesturlöndum gætu með innkaupum á vistvænum vörum ásamt 

sparnaði á orku ásamt vali á matvöru lagt sitt til þess að draga megi úr áhrifum 

loftslagsbreytinga. 

5.2 Veðurfar og atvinnuhættir 

Veðurfarsbreytingarnar voru fyrirferðarmiklar í svörum þátttakenda í rannsókninni. Bent var á 

ýmsar ástæður fyrir þeim og hvaða áhrif þær hefðu á samfélög í heiminum. Fram kom að 

breytingarnar hefðu mikil áhrif á konur í Afríku vegna félagslegrar stöðu þeirra sem 

umsjónarmanna heimila sinna og uppalenda og skyldu þeirra til að sjá um fæðuöflun 

heimilisins. Þetta bendir til þess að lítið hafi breyst hvað varðar félags- og menningarlega 

stöðu margra kvenna frá 1974, er Ortner (2006) benti á tengingu kvenna almennt við náttúru 

og staðsetningu þeirra innan veggja heimilis og við umönnun fjölskyldu. Innan ríkjandi 

félagslegs kerfis er það enn hlutverk margra kvenna að sjá um heimilið, uppeldi barna sinna 

og fæðuöflun fyrir heimilið. Vegna þeirrar þróunar sem loftslagsbreytingar valda í heiminum 

verða konur verr úti, að mati flestra þátttakenda, en karlar. Sérstaklega á það við á svæðum 

þar sem félagsleg skylda þeirra er eins og að framan greinir. Því hafa náttúruhamfarir eins og 

miklir þurrkar, stórflóð, bráðnun jökla eða skógareldar valdið konum meira tjóni en körlum. 

Vegna félagslegrar stöðu hafa konur minni bjargráð til að bregðast við sökum þess að þær 

hafa ekki eins greiðan aðgang að stöðum þar sem ákvarðanir sem kunna að varða 

loftslagsbreytingar eru teknar. Þær hafa jafnframt minni úrræði vegna lægri kaupmáttar, meira 

vinnuálags og minni hreyfanleika. Því geta konur í dag litla stjórn haft á þeim félagslegu 

breytingum sem yfir þær dynja (Sameinuðu þjóðirnar, 2009).  

Bent var á í svörunum að það væru konur frekar en karlar sem hefðu áhyggjur af 

veðurfarsbreytingum í heiminum og loftslagsmálefnum yfirleitt. Þau svör tel ég að megi 

tengja við vistfemínisma, sem ég hef áður minnst á, en þá stefnu má rekja allt aftur til 1962 er 

bandarískar húsmæður fóru í herferð gegn þarlendum stórfyrirtækjum vegna mengunar og 

umhverfisspjalla af þeirra völdum (Warren, 1993). Þeir sem aðhyllast vistfemínisma láta sér 

annt um umhverfið ásamt því að berjast fyrir jafnrétti kynjanna og því tóku vistfemínistar 

kenningum Ortner, um stöðu karla og kvenna og hvað það væri sem stýrði stöðu kynjanna í 

menningunni, opnum örmum. Hrafnhildur Ragnarsdóttir (2005) bendir einnig á að í ljósi 

félagslegra hlutverka kvenna frá örófi alda láti þær sig málefni náttúrunnar varða. 

Það er því einkar athyglisvert að fyrir mörgum áratugum skyldu það hafa verið konur sem 

bentu á þá mengunarógn sem steðjaði að en standa í dag uppi sem fórnarlömb 

loftslagsbreytinga sem sagðar eru af mannavöldum. Hér gætir að sjálfsögðu áhrifaleysis 

kvenna í stefnumótun og þeirrar hlutverkaskipanar sem konur búa víða við svo og 

vinnumarkaðar þar sem lægri laun kvenna auka á ójöfnuð. Gengur illa að koma í veg fyrir 

þann ójöfnuð þótt margt hafi áunnist frá því að jafnréttisbaráttan hófst (Sigríður Dúna 

Kristmundsdóttir, 1998).   

5.3 Hegðun kynjanna 

Í svörum þátttakenda var þó nokkuð komið inn á hegðun kynjanna í daglegum athöfnum og 

hvaða afleiðingar hún hefði fyrir vistkerfið. Ekki voru allir á eitt sáttir um það hvort tengsl 

væru á milli hegðunar kynjanna og áhrifavalda loftslagsbreytinga. Þó bentu nokkrir á að 

karlar borðuðu meira rautt kjöt en konur og ræktun nautgripa leiddi til mikillar mengunar fyrir 

vistkerfið. Eyðslufrekir bílar voru nefndir sem áhrifavaldur mengunar og þar væri frekar við 

karla að sakast en konur. Fram kemur í svörunum að þetta eigi frekar við um karla á 

Vesturlöndum, enn sem komið er, en í þriðja heiminum. Þó má leiða að því líkum að það 

sama sé að gerast annars staðar þar sem bílavæðing á sér stað. Bent var á að mataræði íbúa 

heimsins hefði þarna mikil áhrif því vaxandi matvælaframleiðsla í heiminum yki ágang á 

vistkerfið.  

Crate og Nuttal (2009) bentu á að loftslagsbreytingar gætu leitt til breytts hegðunarmynsturs 

fólks þar sem auðlindakapphlaup gæti hafist þjóða á milli sem leitt gæti til ófriðar. Þá væri 

hætta á að fólk á fátækari svæðum heimsins teldi sér best borgið með því að eiga fleiri börn 

og fleira mætti telja sem gæti leitt til breyttrar hegðunar að þeirra sögn. Moran (2006) talar 

hins vegar um hina svokölluðu mannöld sem við lifum á. Þetta tímabil sögunnar hafi orðið 

fyrir hvað mestum áhrifum af manna völdum. Slæmt ástand vistkerfisins sé ekki síst tilkomið 

vegna fjölgunar mannkynsins og brennslu eldsneytis og annarra eiturefna sem dælt er út í 

andrúmsloftið. Þó sé ekki við alla jarðarbúa að sakast þar sem mörg ríki og landsvæði, 

sérstaklega í ríkjum þriðja heimsins, hafi ekki byggt upp nútíma iðnað og eiga því ekki sök á 

þeim áhrifum sem vistkerfið hefur orðið fyrir.  

Þátttakendur mínir gagnrýna konur töluvert fyrir athafnir sem leiða til umhverfismengunar. 

Bent var á að þær ættu til dæmis að huga að því að velja umhverfisvænni snyrtivörur, en þar 

má til dæmis nefna hárlakk sem er mengandi og með efnum sem valda gróðurhúsaáhrifum. 

Konur gætu breytt ýmsum þeim þáttum sem leiða til loftslagsbreytinga til betri vegar með því 

að haga heimilisinnkaupum á annan hátt en gert er í dag. Það gætu þær gert með því að stuðla 

að grænu hagkerfi og láta ekki neysluhyggjuna leiða sig áfram.  

Giddens (2011) telur að hnattvæðingin sé orsakavaldur stöðu okkar og ein áberandi 

birtingarmynd hnattvæðingarinnar sé markaðsvæðingin. Með frjálshyggjunni hafi fylgt aukin 

neysla og fylgifiskur þeirra breytinga sem orðið hafa sé aukin hætta á mengun.  

Flestir þátttakendanna bentu á að nota umhverfisvænar vörur, eins og ég fjallaði um hér að 

framan, ásamt því að flokka úrgang sem mest og minnka notkun á efnum sem valda 

gróðurhúsaáhrifum. Ef hver og einn legði sitt af mörkum myndi margt sparast. Í þessu 

sambandi má benda á, eins og getið var um hér að framan, að í Danmörku hafa sveitarfélög 

hafið átak í þeim tilgangi að fá fólk til að leggja sitt af mörkum til að sporna við þeirri 

umhverfisvá sem loftslagsbreytingar eru. Meðal annars hafa konur af erlendum uppruna frá 

þriðja heims svæðum sem hafa vanist því að reiða sig á vistkerfið við fæðuöflun verið beðnar 

að taka að sér að vera nokkurs konar sendiherrar vistkerfisins (Moustgaard, 2011). Þetta kerfi 

hefur reynst Dönum vel og ætti að vera okkur til eftirbreytni.  

5.4 Ávinningur Íslands 

Þátttakendur voru flestir sammála um að loftslagsbreytingar væru ekki neikvæðar fyrir okkur 

Íslendinga, fyrir utan nokkur atriði sem að sjálfsögðu geta haft mikil áhrif á þjóðarhagsmuni 

ef illa fer. En eins og fram kemur á vef Utanríkisráðuneytisins (2013a,b,c), og getið er áður, 

binda íslensk stjórnvöld miklar vonir fyrir hönd íslensks atvinnulífs við þær breytingar sem að 

öllum líkindum verða. Þar er litið til líklegra breytinga á norðurslóðum sem hafa að líkindum 

mikil áhrif hér um slóðir eins og kom fram í svörunum. Hlýnun sjávar er þar stærsti þátturinn 

en með henni getur fiskigengd við landið breyst til muna. Við það gætu fiskistofnar sem 

skipta útflutning okkar miklu máli minnkað eða hætt að koma upp að landinu og flutt sig á 

norðlægari slóðir í kaldari sjó. Að sama skapi gætu aðrir fiskistofnar, eins og til dæmis 

makríllinn nú þegar, hafið göngu sína inn í íslenska landhelgi og aukið núverandi afla. Margir 

þátttakenda minna höfðu þetta í huga í svörum sínum; breytingarnar gætu þannig haft bæði 

jákvæðar og neikvæðar hliðar.  

Eins og segir í þingskjali nr. 1094 (2010-2011), nefndaráliti öryggismálanefndar,  getur 

bráðnun íshellunnar á norðurskautinu haft í för með sér jákvæða efnahagslega þróun fyrir 

Ísland ef fram heldur sem horfir en jafnframt getur falist vandi vegna hugsanlegra 

mengunaróhappa. Einnig kemur fram í álitinu að leggja þurfi þunga áherslu á verndun 

lífríkisins á svæðinu. Íslensk stjórnvöld gera sér fyllilega grein fyrir þessum áhrifum og einnig 

fyrir umgengni og sjálfbærri nýtingu þeirra auðlinda sýnt er að muni opnast á ef fer sem horfir 

(Þingskjal nr. 1094, 2010-2011). Sumir þátttakendur í rannsókninni bentu á að samfara 

hlýnun sjávar og breytingum á íshellunni á norðurslóðum gætu orðið breytingar á 

atvinnuháttum okkar eins og til dæmis vaxandi ferðamennska. Jákvæðar hliðar þessa væru 

fjölgun starfa sem fylgdi því. Bent var á að þarna væri að stórum hluta um að ræða kynbundin 

störf þar sem stór hluti starfa í verslunar- og þjónustugeiranum væri kvennastörf. Þá yrði litið 

til Íslands hvað varðar staðsetningu á umskipunarhöfn fyrir norðurslóðasiglingar en þar hafa 

Kínverjar helst verið áberandi enn sem komið er. Það er ekki síst landfræðileg lega landsins 

og horfur á uppskipunarhöfn fyrir flutninga frá austri til vesturs um norðurleiðina svokölluðu 

sem gerir Ísland eftirsóknarvert (Eyjan, 2012; Utanríkisráðuneytið, 2013c). Einn þátttakenda 

minna benti á karllæga aðkomu Íslendinga að loftslagsmálefnum og tækifærum sem í þeim 

felast. Í opinberri umræðu er vísað til endurnýjanlegrar orku sem við höfum komið okkur upp 

og þekkingin notuð til að styðja við karllæga uppbyggingu í öðrum löndum, eins og stóriðju, í 

stað þess að horfa á félagslegar víddir sem gætu dregið úr fátækt og bætt heilbrigði í 

heiminum. Á fréttavef Utanríkisráðuneytisins (2013a,b,c) má finna nokkuð karllæg 

sjónarhorn á tækifæri Íslands í tengslum við breytingarnar á norðurslóðum og útflutning á 

þekkingu á endurnýtanlegri orku til þróunarlanda. 

5.5 Suðrið og norðrið 

Norðrið kemur skýrt fram í svörum þátttakenda í tengslum við breytingar á hafsvæðinu í 

kringum okkur. Þar kemur fram að hækkandi sjávarhiti geti komið til með að breyta 

fiskveiðum okkar að einhverju marki. Þá er einnig bent á breytingar á norðurslóðum vegna 

bráðnunar íssins og þær félagslegar breytingar sem slíkt hefur í för með sér fyrir íbúa 

svæðisins. Þangað sé horft til nýrra atvinnutækifæra og auðlindanýtingar. Halldór Björnsson 

(2008) bendir á að á Íslandi hafi meðalhitinn sveiflast mun meira en hnattræni meðalhitinn og 

það sé mjög sýnilegt bæði í breytingum á landslagi og fjölbreytilegra dýralífi. Þar er helst bent 

á mikla hopun jökla, aukin trjávöxt og fjölbreyttara dýralíf. Samkvæmt Crate og Nuttall 

(2009) hafa norðurslóðir ekki farið varhluta af loftslagsbreytingunum og er bráðnunin þar 

tvöföld á við það sem er annars staðar. Þynning íshellunnar á norðurskautinu og almennt 

breytt veðurfar hefur nú þegar áhrif á daglegt líf íbúa svæðisins. Það kemur skýrt fram á vef 

Utanríkisráðuneytisins (2013a,b,c) að íslensk stjórnvöld renna hýrum augum til breytinga sem 

munu verða þar og hugsanlegrar hlutdeildar í þeim breytingum sem fyrirsjáanlegar eru ef 

nýjar siglingarleiðir opnast vegna bráðnunar íshellunnar.  

Kynjaslagsíðan er talin mikil. Talið er að konur í fátækum löndum suðursins geti litla björg 

sér veitt hvað varðar yfirstandandi loftslagsbreytingar. Þeirra hlutskipti sé, ef svo fer sem fram 

horfir, að festast enn rækilegar í fátækragildrunni. Þær eru á allan hátt háðar staðbundnum 

aðstæðum og eiga því erfitt með að bregðast við breytingum. Áhrifaleysi er jafnframt mikið 

vegna þess að félags- og menningarleg staða þeirra er á heimilinu. Konur hafa litla sem enga 

aðkomu að þeim ákvörðunum sem teknar eru á sviði vinnslu og nýtingar náttúruauðlinda. Þó 

eru það konur sem þurfa að bregðast við áföllum vegna umsjár þeirra um fjölskyldur sínar og 

fæðuöflunar. Því er það álit þeirra sem svarað hafa að loftslagsmálefni séu ekki síður mál 

kvenna en karla og frekar kvenna vegna þeirrar ábyrgðar sem lögð hafi verið á þær.  

Crate og Nuttall (2009) benda á að mannfræðingar hafi í auknum mæli orðið varir við það 

hvað loftslagsbreytingarnar hafi mikil áhrif á líf fólks á jaðarsvæðum. Eins bendir Giddens 

(2011) í skrifum sínum um tengsl loftslagsbreytinga og hnattvæðingar á það að ákvarðanir 

sem teknar eru af stjórnvöldum á norðurhveli jarðar geti haft verulegar afleiðingar fyrir 

suðurhvelið og valdið því skaða. Giddens (2011) bendir á að þar sem vandamálið sé ekki svo 

sjáanlegt í daglegu lífi fólks á Vesturlöndum sé ekki kallað eftir aðgerðum stjórnvalda eins og 

trúlega myndi verða ef hann væri augljós og áþreifanlegur. Fólk hérna megin á hnettinum 

gerir sér ef til vill ekki grein fyrir því hvernig hlutirnir líta út hinum megin, og það útskýrir af 

hverju Vesturlandabúar hegða sér síður á ábyrgan hátt gagnvart vistkerfinu. Hins vegar koma 

loftslagsbreytingar ekki síður við konur í vestrænum ríkjum. Vegna lakari félagslegrar stöðu 

hvað varðar efnahag og áhrif hafa þær ekki sömu aðkomu að ákvörðunum sem snerta 

loftslagsmálefni og karlar þótt stefnt sé að því hér á Norðurlöndunum eins og fram kom í 

ræðu Svandísar Svavarsdóttur auðlinda- og umhverfisráðherra (2012a).  

Loftslagsbreytingar hafa í för með sér skattlagningu, eins og til dæmis umhverfisskatta og 

skatta á almennar samgöngur á landi, sjó og í lofti eins og ég hef vikið að áður. Slíkir skattar 

lenda af fullum þunga á báðum kynjum en vegna launaójöfnuðar verða konur þó verr úti við 

slíka skattlagningu og á það ekki síst við suðrið. Þá má reikna með því að hækkandi 

matarverð í heiminum vegna aukinna náttúruhamfara, svo sem þurrka, flóða og annarra ógna, 

komi að sama skapi verr niður á konum vegna launaójöfnuðar kynjanna. Giddens (2011) 

bendir á það að í áhættusamfélögun nútímans sé gert ráð fyrir ýmiss konar ógn sem steðjað 

geti að mannkyninu og það eigi ekki síst við um matvælaskort sem orsakaðist af 

loftslagsbreytingum.  

Þó svo að konur í norðrinu séu að öllum líkindum í betri stöðu en stallsystur þeirra í suðri 

koma loftslagsbreytingar engu að síður niður á öllum konum hvar sem þær eru staðsettar, þótt 

í misjöfnum mæli sé.  

Niðurstöður  

Konur og karlar, þolendur og gerendur.  

Á hvað hátt geta loftslagsbreytingar haft mismunandi áhrif á kynin? Eru konur og karlar 

misjafnlega sett gagnvart áhrifum loftslagsbreytinga? 

 

Í ljósi hugmynda Giddens (2011) og Bech (1992) um áhættusamfélagið og hugmynda þeirra 

um að loftslagsbreytingar séu af mannavöldum og þar af leiðandi manngerð ógn tel ég að 

verkefni mitt sé gott innlegg í þá umræðu sem nú þegar er hafin hér á landi. Ég byggði 

spurningarnar sem ég lagði fyrir þátttakendur rannsóknar minnar á rannsóknarspurningunni 

hér að framan. Eins og sjá má á spurningunni velti ég fyrir mér hvort aðkoma kynjanna að 

loftslagsbreytingum sé ólík og hvort við yfir höfuð skoðum loftslagsmálefnin út frá 

kynjasjónarmiðum. Í umfjölluninni má greina að margt athyglivert hefur komið fram í 

rannsókninni þótt eflaust megi nálgast kynjasjónarmiðin og loftslagsbreytingarnar frá fleiri 

hliðum en hér er gert. Það sem mér finnst standa upp úr í svörum sumra þátttakenda er það á 

hversu skýran og afdráttarlausan hátt ýmiss konar ójafnræði kynjanna kemur fram. Sú skoðun 

var nokkuð almenn að konur hafi nánast enga aðkomu að stjórnvaldslegum ákvörðunum 

varðandi loftslagsmálefnin. Staða kvenna er á margan hátt talin lakari en karla. Þeir eru taldir 

bera meiri ábyrgð á því hvernig komið er, bæði með daglegum orkufrekum athöfnum sínum 

og með matarvali en þar er aðallega skírskotað til neyslu á rauðu kjöti. Þá er vikið að því 

áhugamáli margra karla að aka stórum orkufrekum bílum sem eru langtum eyðslufrekari en 

litlir bílar sem algengast er að konur aki á. Konur eru einnig taldar nota almenningssamgöngur 

í meiri mæli en karlar.  

Eins og mannfræðilegar umfjallanir um konur og upphaf jafnréttisbaráttunnar (Sigríður Dún 

Kristmundsdóttur, 1998) sýna hefur margt áunnist í þeim efnum þó enn sé langt í land að 

konur komist til þeirra áhrifa sem þær ættu að hafa. Fram kemur í svörum þeirra sem tóku þátt 

í rannsókninni að langur vegur er frá því að konur hafi náð jöfnum áhrifum á við karla. Einnig 

er bent á að konur þurfi langtum meira að þjást vegna þeirra breytinga sem fylgja 

loftslagsáhrifum. Þetta er auðvitað mikið áhyggjuefni og sjálfsagt öllum ljóst sem um þessi 

mál fjalla. Framangreint verður einnig að hafa í huga vegna þess að mikil hætta er á átökum 

vegna auðlinda sem hugsanlega eiga eftir að finnast í veröldinni.  

Af svörum rannsóknarinnar greini ég minni áhuga á þessum málaflokki meðal yngra fólksins 

en þeirra sem eldri eru. Þau yngri sögðust ekki hafa mikið leitt hugann að loftslagsmálefnum. 

Þó sögðu nánast allir aldurshópar að þeir hefðu orðið varir við breytingar á veðurfari hér á 

landi síðastliðin ár. Aðeins tveir þátttakenda minna töldu þessar breytingar ekki vera af 

mannavöldum. Það sem vafðist fyrir yngra fólkinu var að kyngreina þetta vandamál eða skoða 

það út frá hegðun kynjanna. Það benti á að loftslagsbreytingar hefðu jafnvel áhrif á 

einstaklinga sem tengja mætti heilsufari frekar en kyni. Eldri þátttakendur rannsóknarinnar 

virtust frekar hafa myndað sér skoðun á áhrifum loftslagsbreytinga á samfélög og íbúa þeirra 

ásamt því að koma inn á hnattræn áhrif þeirra. Sumir þátttakendanna höfðu mjög ákveðnar 

skoðanir og voru fróðir um þau áhrif sem loftslagsbreytingar hafa bæði á norðrið og suðrið.  

Það gerði svörin mun fjölbreyttari að fá einnig hnattræna sýn á loftslagsmálefnin. Komið var 

inn á stjórnmálatengda umræðu um loftslagsmálefnin og aðkomu kvenna að málaflokknum en 

í því sambandi var gjarnan bent á mikið áhrifaleysi kvenna. Eins og tekið var fram í byrjun 

tók fólk úr öllum landsfjórðungum þátt í rannsókninni en ég fékk ýtarlegustu svörin frá þeim 

sem voru í eldri kantinum. Það gefur vísbendingar um að viðhorf fólks til loftslagsmála séu 

aldursskipt.  

Vettvangsskoðunin á Hlemmi var ágætis viðbót við rannsóknina og gott að fá þannig 

sjónræna mynd sem tengist loftslagsmálefnum hér á landi. Niðurstöður þeirrar skoðunar 

sýndu að konur eru líklegri hér, eins og annarsstaðar, til að nota almenningssamgöngur en 

karlar, og konur sem sýnilega voru af erlendum uppruna voru áberandi sem notendur 

almenningssamgangna frá Hlemmi. Eru þessar erlendu konur, sem ég býst við að flestar búi 

hér á landi, að mínu mati umhverfisvænni notendur en íslenskar kynsystur þeirra en eins og 

Moustgaard (2011) bendir á eru konur frá þriðja heims löndum ekki vanar hinum vestrænu 

þægindum og því sjálfsagðara fyrir þær að nota almeningssamgöngur en okkur.  

Í samtölum mínum við sérfræðinga sem þekkja vel til loftslagsmálefna bar þeim saman um að 

horft sé til Íslands og Norðurlandanna hvað varðar kynjajafnrétti í tengslum við 

loftslagsmálefni. Ísland hafi meðal annars átt mikinn þátt í að koma jafnréttisumræðu í 

loftslagssamningatextann á Kaupmannahafnarfundinum í desember 2009 ásamt hinum 

Norðurlöndunum. Staða kvenna sé þó víða slæm vegna loftslagsbreytinga, eins og í Asíu og 

Afríku, ekki síst vegna mismunandi menningarbakgrunns eins og hefða í klæðnaði af 

trúarlegum ástæðum, en af þeim sökum geti konur orðið verr úti en karlar í náttúruhamförum. 

Ef vel á að vera þurfi konur einnig að koma að allri stefnumótun, en það kom einnig fram í 

svörum annarra þátttakenda í rannsókninni.  

Það sem ég tel að standi upp úr eftir þessa umfjöllun mína er að konur valdi síður 

loftslagsbreytingum en karlar og að þær þjáist meira vegna þeirra af ýmsum menningarlegum 

ástæðum eins og tæpt hefur verið á. Þá er einnig athyglisvert að konur virðast hafa mun meiri 

áhyggjur af loftslagsbreytingum og málefnum tengdum náttúrunni en karlar. Einnig má benda 

á að uppfræða þarf unga sem aldna um það hvað loftslagsmálefni eru gríðarlega mikilvægur 

málaflokkur og hvað þær geta valdið miklum breytingum fyrir okkur og snert alla jarðarbúa. 

Því er nauðsynlegt að stjórnvöld leggi áherslu á rannsóknir á veðurfarsbreytingum og að fólk 

sé vel upplýst um það sem búast má við á næstu áratugum. Það er því áríðandi að bæði kynin 

taki þátt í umræðunni um loftslagsbreytingar og byrjað sé á því að uppfræða ungu 

kynslóðirnar sem munu erfa landið til að vera vel undirbúnar fyrir það sem er í vændum.  

Lokaorð 

Markmið rannsóknar minnar var að skoða hvort og þá hvernig loftslagsbreytingar komi á 

mismunandi hátt við kynin og hvort fólk hér á landi væri yfir höfuð farið að hugleiða 

málefnið. Loftslagsbreytingar verða sífellt fyrirferðarmeiri í allri umræðu, hvort sem það er á 

sviði stjórnmála eða umhverfisverndar, og því fannst mér þetta viðfangsefni vera áhugavert.  

Það sem mér finnst að standi upp úr í þessari umfjöllun minni er hversu margir, og þá 

sérstaklega unga fólkið, voru í raun lítið farin að huga að þessum málaflokki. Ég geri mér 

grein fyrir því að gögn rannsóknar minnar eru bara brotabrot af þeim gögnum sem hægt væri 

að afla um loftslagsmálefnin en það kom mér verulega á óvart hversu ólíkar skoðanir fólks eru 

á loftslagsbreytingum. Ástæðuna tel ég vera að loftslagsbreytingarnar eru að mörgu leyti 

huldar okkur Íslendingum þar sem við finnum ekki svo mikið fyrir þeim dags daglega. Þar 

sem aldursmunur meðal þátttakenda var töluverður og þátttakendur voru víðsvegar að af 

landinu sýnir rannsóknin skoðanir breiðs hóps hvað loftslagsmálefni og kynjasjónarmið 

áhrærir.  

Það er von mín að rannsóknin verði innlegg í kynjaumræðuna og loftslagsmálefnin hér heima. 

Vonandi lætur fólk hér á landi loftslagsmálefnin sig meira varða og verður sýnilegra í 

umræðunni. Að lokum tek ég undir með vistfemínistum að við eigum að láta okkur jörðina 

varða. Við eigum ekki að standa hjá og láta sem málið varði okkur ekki heldur ber okkur að 

hugsa það í alvöru hvernig við ætlum að skila vistkerfinu til komandi kynslóða.  

